ფრენკ მაკგინესი
ფაბრიკის გოგოები
მოქმედი პირები

ელენი, ფაბრიკის თანამშრომელი, ორმოცდაათი წლის
რებეკა, ფაბრიკის თანამშრომელი, ოცდაათწლამდე
როზმარი, ფაბრიკის თანამშრომელი, თექვსმეტი წლის
უნა, ფაბრიკის თანამშრომელი, სამოცი წლის
ვერა, ფაბრიკის თანამშრომელი, ოცდაათ წელს ოდნავ გადაშორებული
ბონერი, კავშირის თავჯდომარე, ორმოც წლამდე
როჰანი, ფაბრიკის ხელმძღვანელი, დაახლოებითოცდაათი წლის
სცენა პირველი
ოთხშაბათი დილა

ელენი, ვერა, რებეკა და უნა თავიანთ სკამებთან სხედან და მუშაობენ.

ელენი: უკვე მეორე შემთხვევაა ამ ორი კვირის განმავლობაში.

ვერა: სიმართლეს ამბობ.

ელენი: მე მთხოვეს რომ აქ მომეყვანა, ვერა.
რებეკა: მერე ეგ იმას არ ნიშნავს, რომ ყველგან და ყოველთვის თვალი უნდა ადევნო. თითონ უნდა მიხედოს თავის ცხოვრებას.

ელენი: ნუ წუხარ რებეკა. მე მომიწევს დედამისს გავცე პასუხი, თუ ვინმე რამეს იტყვის მასზე.

ვერა: უთხარი მერე დედამისს რომ დილით ადრე წამოაგდოს.

უნა: დედამისს რომ უწევდეს მისი აყენება რაღაც-რაღაცეებსაც აღმოაჩენდა.

ელენი: რაზე საუბრობ? შენი უფროსი და ყოველ დილით არ გადგება თავზე? და სულ ველოდები რომ ფაბრიკამდე მოგაცილებს რომ დარწმუნდეს რომ ვინმესთან ერთად არ გაიპარები.

უნა: სიუზანი მებრძოლადაა დაბადებული. შენი ორის წამოგდებას როგორ ახერხებ ვერა?

ელენი: ახერხებს, ეგ ხომ ყველას გამოგვივლია.

ვერა: თავადაც შემიძლია ვუპასუხო. უტყვი კი არ ვარ. 

ელენი: სულ რაღაც ახალ ამბებს ეძებს.

უნა: უბრალოდ ვიკითხე.

პაუზა
ვერა: ჩემი თვალები (პაუზა). ეს სამსახური დამაბრმავებს. 

ელენი: სათვალეები უნდა იხმარო.

ვერა: ვიცი.

ელენი: მერე რატომ არ ხმარობ?

რებეკა: იმიტომ რომ საშინლად ზარმაცია.

უნა: ბიჭებს არასდროს აინტერესებთ სათვალიანი ქალები.
ელენი: ისე ამბობ, გეგონება მაგის რამე გაგეგებოდეს.

უნა: შენ ხომ რას იტყვი, ექსპერტი ხარ. 

ვერა: ბოდიში საერთოდ ხმა რომ ამოვიღე. მაგრამ სხვებს დავიჯერო სულ არ გაწუხებთ თვალები? დამპალი სამუშაო.
რებეკა: მაგრამ სამსახური მაინცაა? ამ შეკვეთამდე სამი დღე ვმუშაობდით, სამი დღე ვისვენებდით? ახლა კი ერთბაშად ერთი კვირის საქმე მოგვაყარეს. 

ელენი: არა, ვერა მართალია. ყველაზე საზიზღარი სამუშაოა. ვერც ერთი ვერ გავუძლებთ ბოლომდე. როჰანი კიდევ ჩვეულებრივი ფინია ძაღლია. 

უნა: თუ ფაბრიკა ასეთ ცუდ მდგომარეობაშია რაღა ეს ცინგლიანი დანიშნეს? ვინმე მამაკაცი დაენიშნათ.
ელენი: იმიტომ რომ იაფფასიანია.

ვერა: ისევე როგორც ის ნაჭრები რომელსაც ყიდულობს.

რებეკა: მის თვალში ჩვენც იაფფასიანები ვართ. ჩამოკიდებენ კარებზე აბრას და ვუალა საკუთარი თავი ყოვლისშემძლე ღმერთად წარმოუდგენიათ. 

უნა: ეს ადგილი ბუჩანანების წასვლის შემდეგ სულ უკან და უკან მიდის. ხომ გაგიგიათ ახალი უფროსი, ახალი წესებიო და უტვინოა თუ არა როჰანი ჩვენი ახალი უფროსი.

ელენი: ბუჩანანებიც არ უქნია ღმერთს. ისინიც ყველა დანარჩენებივით უვარგისები იყვნენ. 

უნა: არა, არ იყვნენ. ათი პერანგის შეკერვას მაინც არ გვთხოვდნენ თექვსმეტ წუთში. და მაშინ უკეთესი ქსოვილებითაც ვმუშაობდით. მას შემდეგ რაც პროტესტანტებმა მსწრაფლ დატოვეს ეს ფაბრიკა, შეგიძლია დაივიწყო ძველი ცხოვრება. რაც ისინი აღარ არიან, აღარ არის წესიერი შეკვეთები. 

ელენი: ანუ იმის თქმა გინდა როჰანი პროტესტანტი რომ ყოფილიყო უკეთესი სამუშაო პირობები გვექნებოდა?

უნა: არა, მაგას არ ვამბობ. ფაბრიკა წაკლაკი როჰანის საუთრება არაა. როჰანი პირველი კათოლიკეა რომელიც გვყოლია და ყველა ბუჩანანი ერთად აღებული მაინც ჯობია მას. მირჩევნია პროტესტანტს ვემსახურო ვიდრე არ ვიცოდე ვისთვის ვმუშაობ და სულ ერთია უფროსად ვის დამინიშნავენ,
შემოდის როზმარი, რომელსაც წითელი უხეში მატყლის პალტო აცვია
ვერა: ღმერთო ჩემო, უყურეთ ვინ მოსულა. თავად სანტა კლაუსი. წელს ცოტა არ იყოს დაგაგვიანდა მოსვლა სანტა. 

რებეკა: ეს წითელი მატყლის პალტო სად ააგდე როზმარი?

ელენი: ვინ ჩივის წითელ მატყლს. ისევ დააგვიანე ქალო. უკვე მეორე შემთხვევაა. გაგიმართლა რომ არავინ მოვიდა იმის შესამოწმებლად შენი სქელი ტრაკი იდო თუ არა ფაბრიკაში. ადექი და ცოტა სწრაფად გაისარჯე, ხელი გაანძრიე თორემ როჰანს ყველაფერს მოვახსენებ.

როზმარი: გაიქეცი და ჩამიშვი შე ენაჭატალა. სულ ცალ ფეხზე მკიდია. 
ელენი: რომ გაგაგდებენ მერე კარგად მოეგები გონს. 

როზმარი: წადი შენი კარგიც.

უნა: რა ტკბილხმიანად საუბრობ გოგო. 

რებეკა: ეს მატყლის წითელი პალტო სად ააგდე?
ვერა: ბრმებისათვის გამართულ ხარახურის ბაზრობაზე ალბათ.
როზმარი: რასაც მეუბნები ერთ ყურში შედის და მეორედან ვუშვებ. ხარახურის ბაზრობა რომ გამართულიყო შენ ვინ რას დაგასწრებდა? პირველი იქნებოდი რიგში გამოჭიმული. ღმერთო ჩემო, ის მაინც თუ გახსოვს შენს პატარებს ბოლოს როდის ეცვათ ახალი და სუფთა ტანსაცმელი? 

რებეკა: მოეშვი ყბედობას და იმუშავე. 

ვერა: და ყურადღებით იყავი და წესიერად მოიქეცი თორემ გთხლიშე ზურგში რაღაც.
რებეკა: დაანებეთ თავი. ჯერ არც კი შემოსულა და ყველანი ეგრევე ეცით.

ვერა: საწყალი როზმარი. საცოდავი პატარა არსება. დაანებეთ თავი.

როზმარი: დიახაც, დამანებეთ თავი. ჯანდაბამდე გზა გქონიათ.

უნა: აბა, აბა ეგეთები არ იყოს. აშკარად აქ ვიღაც გვიან დაწვა, ნამდვილად გვიანობამდე შერჩა. 

ელენი: ერთადერთი რაზედაც ფიქრობს ისაა დრო როგორ ატაროს.

ვერა: სულ მაგაზე არ ფიქრობენ მხოლოდ. 

ელენი: საწყალ დედამისს გული აქვს გატეხილი.

ვერა: დედამისი რომ ვყოფილიყავი რამეზე მივაბამდი.

როზმარი: დედაჩემი რომ ყოფილიყავი, ყველანაირ კავშირს გავწყეტდი შენთან. 

ელენი: აჰა, ხედავ, დედასაც კი არ სცემს პატივს. 

ვერა: გოგო, რომელიც საკუთარ დედას არ სცემს პატივს, ვერასდროს იქნება წარმატებული.

უნა: მეც ყოველთვის ამ აზრზე ვარ და სხვათაშორის სიუზანიც.

როზმარი: მეც ყოველთვის ამ აზრზე ვარ და სხვათაშორის სიუზანიც. აი, გეგონება რა სულ თქვენზე ვფიქრობდე. დამეხსენით რა. სულ არ მაინტერესებს. და თქვენდა საყურადღებოდ გუშინ არსადაც არ ვყოფილვარ გვიანობამდე მითუმეტეს არც გართობაში და არც ცეკვა-თამაშში. ახლა მიხედეთ რა თქვენს საქმეს. სულ ფეხებზე მკიდია რას იყბედებთ. თუ გინდა ეგეც უთხარი როჰანს. წავედი სიგარეტის მოსაწევად. 
ვერა: პატარა ძუკნა.

როზმარი გადის. მცირე პაუზა.

ელენი: მალე ისწავლის კარგ გაკვეთილს. უნდა გაიგოს ერთხელ და სამუდამოდ როგორ ხასიათზეც არ უნდა იყოს არ შეიძლება ვითომ და არაფერი ნახევარი საათის დაგვიანებით მოქანდეს და მერე ხუთ წუთში კიდევ მოსაწევად გაქანდეს.ფაბრიკის ამჟამინდელი მდგომარეობიდან გამომდინარე, მისი საქციელის შესახებ თუ გაიგებენ დაუფიქრებლად გარეთ გაისვრიან. იქ კი დასაქმების მსურველთა საკმაოდ დიდი რიგი დგას. ღმერთო ჩემო, არადა როცა პირველად მოვიდა როგორი მორიდებული და ჩუმი გოგო იყო და ახლა ვერ უყურებთ როგორ თავხედურად ისწავლა ენის ტლიკინი. ენა აქვს გაგდებული ყავარზე. 
რებეკა: ნეტავი ერთი ვისგან ისწავლა. 

ელენი:ხო იცი მართალი ხარ, რებეკა. 
რებეკა: ნეტავი მეც ვისგან ვისწავლე, ელენ.

ელენი: მისმინე, არ აკეთებ შენ კარგ საქმეს, მის გასაკეთებელსაც რომ წამოიკიდებ ხოლმე. სწორად ვერ გაიგებს, სულელად ჩაგთვლის და მერე სულ შენს თავზე ისეირნებს. 

უნა: დღევანდელი ახალგაზრდობა ისეთია, არ იცი ცოცხლად შეგჭამენ. 

ვერა: ღმერთო! ისე არ წაგიკითხავთ წინა კვირის ახალ ამბებში ორ დაჯგუფებას რაღაც შეხლა-შემოხვლა მოსვლიათ და ერთმა როჟამ მეორეს ყური მოაჭამა და უმად შეჭამა?

ელენი: ღმერთო ჩემო! კანიბალები გახდნენ?

ვერა: გეუბნები მე შენ ყური შეჭამა-თქო. 

პაუზა

უნა: ერთი სურათი ვნახე კაცის ყური რომ მოიჭრა. არა, არ იყო მართალი. მხატვარი იყო. 

ელენი: ბევრი მიდის მაგ გზით. ყველაფერი იმის ბრალია რომ საღებავი რაღაც აირებს გამოყოფს. სიცოცხლის ბოლოსაკენ ალბათ თეთრად ღებავდა ყველაფერს. 

უნა: მალიარი კი არ იყო, ნახატებს ხატავდა.

ელენი: ალბათ საშობაო ბარათებს აკეთებდა. ხომ იცი ბევრი უნარშეზღუდულია მაგით დაკავებული.
უნა: არა, ეს სხვანაირ ნახატებს ხატავდა. კირკ დუგლასი თამაშობდა იმ კაცის როლს ყური რომ მოიჭრა. უჰ, ვგიჟდები კირკ დუგლასზე. 

ვერა: არ ვიცოდი კირკ დუგლასს ცალი ყური თუ ჰქონდა.

უნა: ღმერთო ჩემო, ვერა, კირკ დუგლასი უბრალოდ თამაშობდა - 
ვერა: ნახატის გამო ვინ მოიჭრიდა ყურს? კირკ დუგლასი ალბათ ცალყურაა.

უნა: სხვა მის ნახატებში მინახავს, სადაც ორი ყური აქვს. 

ვერა: ალბათ იტყუება სხვა ნახატებში თითქოს ორი აქვს.

უნა: წმინდაო ღმერთო, ვგიჟებოდი კირკ დუგლასზე, მეგონა ძალიან საყვარელი იყო და ახლა შენ მიცხადებ ერთი ყური აქვსო. 
რებეკა: უნა, შე შტერო. ვერ ხვდები ვერა გაშაყირებს. კირკ დუგლასს ორი ყური აქვს.

უნა: ვერა, შე ჩათლახო. გახალისდი არა ბებერი ქალის დაცინვით. 

ელენი: მოხუცი ქალი არა? იმდენად ასაკოვანი ხარ, რომ კირკ დუგლასს ბებიად ეკუთვნი. მიგაჩნია, რომ ძალიან საყვარელია. რაც უფრო ასაკში შედიხარ მით უფრო პრუტუნდები. სახლში უნდა იჯდე და ლოცვებს კითხულობდე, შე სულელო მძორო.
უნა: ბოდიში მოიხადე რა. შენ ნუ მასწავლი მე ლოცვების თქმას. მე და სიუზანი პირველები ვართ ხოლმე კვირაობით მესაზე.
ელენი: აბა რა. მთელი კვირის საჭორაო ხომ უნდა მოასწროთ და მოილიოთ და სხვაგვარად როგორ იქნება. 
უნა: ჩემი და არავის საქმეში არ ყოფს ცხვირს.

ელენი: რომ ჰქონდეს შანსი ჩაეკვეხებოდა მა რას იზამდა?

უნა: სიუზანი აგერ მალე ოთხმოცხ მიუკაკუნებს და ძალიან არ აკვირდება  რა ხდება მის გარშემო.
ელენი: ფხიზელი როცაა მაშინ კარგადაც აკვირდება. 

უნა: ღმერთმა შეგინდოს. 

ვერა: რა დილაა. ათის საათიც არ გამხდარა და ამ ორმა უკვე დაჭამეს ერთმანეთი.

რებეკა: ვფიქრობ ერთი ზარი უნდა გვქონდეს, აი ბოქსის დაწყების და დასრულების დროს რომ აწკარუნებენ ხოლმე. 

ვერა: ეს ორი პატარა, მოხუცი სათამაშო თეთრ პერანგებში და აბრეშუმის შორტებში უცბადვე არ გადაიქცევიან ხოლმე პარაშუტიან ღორებად. 

ელენი: ხანდახან რას არ გააძრობ ხოლმე. უნა და მე თუ ბოქსს მივყოფთ ხელს შენი მამაკაცები ალბათ არ იქნებიან უარზე ერთი ორი ილეთი გვასწავლონ. შენი სახლიდან ყოველ დღე ნაირ-ნაირი ხმები გამოდის. 
ვერა: მადლობა ელენ. ისე შენ დიდი ნიჭი გაქვს, საკუთარ უბედურებაზე სიცილი შეგიძლია.
ელენი: შენ ეგეც რომ არ შეგიძლია.

პაუზა.

შემოდის როზმარი: დაინახავს მოღუშილ სახეებს, შეჩერდება და იწყებს მუშაობას. 

როზმარი: აბა რაზე იხუმრეთ?

უნა: როგორც ყოველთვის უდანაშაულო ადამიანზე ცდილობენ იერიშის მიტანას.
როზმარი: მე მაინც ნუ მეუბნები მაგას. ზედმეტად კარგად ვიცნობ ამათ. სიტყვა არ გაქვს დასრულებული რომ  ეგრევე პირში გეცემიან. 

ვერა: თუ ცოტათი იყუჩეთ, მიხედეთ რა თქვენ თქვენს საქმეს და ჩვენ ჩვენსას მივხედავთ. ისე კიდევ რომ მოგეცა რამე სამუშაო? ეს თითქმის უკვე დავასრულე.

ელენი: სანამ გახვიდოდი მანამდე გითხარი და გაანძრიე რა ერთი ადგილი.

როზმარი: უნა და რებეკა, თქვენ როგორ ხართ მუშაობასთან?

უნა: ჩიტო, მე უფრო მეტიც შემიძლია.

ელენი: რას გულისხმობ რომ უფრო მეტიც შეგიძლია? ჯერ ერთი ლატკაც კი ვერ დაგიდია. და კიდევ იქაჩები. ისე რა კვოტაც დაგვიწესეს ვერც ერთი ვერ შევასრულებთ მაინც. 

უნა:როზმარი, ჯერ იმ გოძილას მიეცი საქმე.

როზმარი: კარგი, უნა, ძვირფასო.

უნა: მადლობა ჩიტუნა.

როზმარი დგება და ელენის სკამზე დებს დაკეცილს პერანგებს.

ელენი: მადლობა ჩიტუნი. რა კარგი ჩიტუნა ხარ. რა გვეშველებოდა შენს გარეშე ჩიტუნა. ნამდვილად ცოცხალი წმინდანი ხარ ჩიტუნა. ვერა, რა გვეშველებოდა ჩვენი ჩიტუნიას გარეშე. 

ვერა: არ ვიცი. აზრზე არ ვარ. 
უნა: ნუ უსმენ მათ როზმარი.

როზმარი: ნუ წუხარ, უნა. სულ არ ვუსმენ ამ ორ კაჭკაჭს. მოღიაებული აქვთ მოფლაშული პირები და არ იციან როგორ მოკუმონ.
დიდი პაუზა. ქალები აგრზელებენ მუშაობას. როზმარი დადის და აგროვებს პერანგებს.
ვერა: ღმერთო ჩემო, აი აზრზე ვერ მოვდივარ ამ სამუშაოსაგან თვალები როგორ არ გეღლებათ.

უნა: თვალები იმიტომ არ გივარგა, რომ თავის დროზე არ ჭამდი საკმარისი რაოდენობის სტაფილოს. 

ვერა: და შენ მიირთმევდი?

უნა: დიახაც. იმიტომაც მაქვს გრეის კელივით ლამაზი თვალები.

ვერა: ხოდა მომიტევოს გრეის კელიმ და ტუალეტში სიგარეტის მოსაწევად უნდა გავიდე. ბეკი, მოდიხარ თუ დაიცდი?

რებეკა: წამოვალ.

ელენი: და რომ მოგიკითხონ და ნახონ რომ არც ერთი აქ არ ხართ?

უნა: ასე ვეტყვით რომ ერთმანეთის გარეშე მოფსმა არ შეგიძლიათ. მიდით, გაიქეცით.

რებეკა: მადლობა უნა. ვეცდებით რამე კარგი გამოვიყოლოთ.

უნა:მეზღვაურებს თუ გადაეყრებით, პირველი მე ავირჩევ.

ელენი: მიდი, მიდი დროზე. ჩვენც მოგვინდება მალე გასვლა. 

რებეკა და ვერ გადიან. როზმარი მიყვებათ. მოკლე პაუზა.

უნა: როგორ გგონია ვერა კიდევ ახალ მამაკაცს ეძებს. ღმერთო მაპატიე ამას რომ ვამბობ.

ელენი: რას გულოსხმობ?

უნა: რა ვიცი , შენ თითონ არ თქვი რომ ისინი სულ ჩხუბობენ.

ელენი: ნუ ჩამითრვთ რა თქვენს ბინძურ ისტორიებში.

უნა: სათვალეს ცოცხალი თავით არ იკეთებს და მუდმივად იმას იმეორებს რომ კაცები ზედ არ უყურებენ სათვალიან ქალებს. 

ელენი: ქალო მოკეტავ თუ არა?

უნა: უბრალოდ ვკითხულობ.

ელენი: არა, იმედი გქონდა.

უნა: ერთი წუთითაც არ მინდა მაგის წარმოდგენა.
ელენი:და კაცი რომელსაც მუდმივად მუშტზე უჭირავს თვალი.
უნა:ოჰ, არა. არ უნდა დაგვავიწყდეს.
ელენი:ჯობია არა. რომ ესმოდეს, ერთს კარგად გითავაზებდა.
უნა:მხოლოდ მაშინ გაიგებს თუ ვინმე გაიმეორებს.
ელენი:დაუკვიდი რას ლაყბობ.
უნა:აუჰ, ერთი უყურეთ ამას ვინ ამბობს. 
ელენი:მშვენიერი წყვილია. ფერი ფერსო, მადლი ღმერთსო. ორივე ერთნაირია, ფიცხი. 
უნა:როგორც შენ და შენი კაცი. 
ელენი:მკვდრებზე არ ვაპირებს საუბარს. 
უნა:აქამდე რა გაკავებდა?
ელენი:ისეთივე ნაგავი იყო, როგორც ვერასი. 
უნა:და შენ ანგელოზივით ქალი იყავი. 
ელენი:როდის აქეთია მას იცავ? ისე ვერას კაცისნაირებთან არასდროს დამიჭერია საქმე. გახსოვს რაებს აკეთებდა ტუალეტში სანამ გათხოვდებოდა? ისე შენც ეგრევე მოიქცეოდი შანსი რომ გქონოდა. 
როზმარი შემოდის.

უნა: მადლობა ღმერთს. მე და რებეკა ერთსა და იმავე აზრზე ვართ.

როზმარი: გგონია, რომ რებეკა არასდროს გათხოვდება?

უნა: ჩაწოლილი საქონელია.

ელენი: მე არ მგონია რომ რებეკა ოჯახის ქალი იყოს.

როზმარი: რებეკა მშვენიერი სახელია, არა? ჩემს პირველ ბავშვს რებეკას დავარქმევ თუ გოგო იქნება. 

ელენი: ბავშვებზე სალაპარაკოდ ცოტა პატარა ხომ არ ხარ?

უნა: შენ თვრამეტი წლისას უკვე გყავდა ბავშვი.

ელენი: და ოცდაორი წლისას უკვე სამი მყავდა. შეიძლება დიდხანს არ მყავდნენ მაგრამ ვიცი რაც მოაქვთ. შორს დაიჭირე თავი ბავშვებისაგან. უამრავი დრო გაქვს წინ. რებეკა სწორად იქცევა რომ იცდის. თორემ მისი მსურველი კაცების ნაკლებობა ნამდვილად არაა. 
როზმარი: ასე ამბობს არც ერთი კაცი არ არის მისი შესაფერისი.

უნა: მართალიცაა. გახსოვთ ის ინგლისელი ტიპი ნაიჯელი? რებეკაზე გიჟდებოდა, ეპატიჟებოდა პაემნებზე და ის არ მიყვებოდა. და ვინ დაადანაშაულებს მას? გამოშტერებული.

ელენი: ასე არ ფიქრობდი დასაწყისში. ყოველ დილით ვინ მირბოდა მასთან მიწის თხილის შეკვრასთან ერთად?

უნა: მალევე შევწყვიტე. უნდა მემოქმედა როზმარი.
როზმარი: რა მოხდა?

უნა: ხომ იცი თორმეტ საათზე ვწყვეტთ მუშაობას და ვდებთ სამუშაო იარაღებს. იმ დღესაც ელენმა გადაწყვიტა, რომ იარაღებს რომ დავდებდით ძირს ეგრე დავტოვებდით. 
ელენი: როცა ნაიჯელმა ათი წუთის მანძილზე ვერანაირი მოძრაობა ვერ შეამჩნია მოვიდა რებეკასთან.
უნა: ეგონა რომ რებეკას რაღაც ნაზი გრძნობები ჰქონდა მის მიმართ.

ელენი: მართალია, მიუახლოვდა და ჩასჩურჩულა „კიდევ ლოცულობ ძვირფასო“

უნა: რებეკამ შეხედა და უთხრა „წადი, გააჯვი“

ელენი: ლამის მართლა ჩაიჯვა ნაიჯელმა. იმის შემდეგ ისეთი აღარ ყოფილა. 

როზმარი: რებეკა არაფერს არ შეგარჩენს. ვგიჟდები მასზე. ყველა გიჟდება.
ელენი: ასე თუ გიჟები, წადი და ტუალეტიდან გამოათრიე ეგ და ვერა. თუ კიდევ დიდხანს დარჩებიან, არ ვაპირებთ მათ გამო ტყულის თქმას.
როზმარი: ოე. მე რა აქ თქვენი შიკრიკი კი არ ვარ. რა სარგებელს ვნახავ?
ელენი: ცხვირს მიგიჭეჭყავს თუ არ წახვალ.

როზმარი: კარგი, გოძილა.

ელენი: დებილი ძუკნა. 

როზმარი გადის.
ელენი: გოძილას სახელი შენი შერქმეულია ისე. იმედია იცი. 

უნა: აუჰ, სახელების შერქმევა შენი მოგონილია, ენაჭარტალავ. 

ელენი: ჩემ პირს შეეშვი რა. ისე, შენ ერთი ზმეიკა არ გაწყენდა რა პირზე. ისე როზმარი ძალიან ძლიერია, მას შემდეგ რაც შენ ელაპარაკე.

უნა: როდის ველაპარაკე?

ელენი: რამოდენიმე თვის წინ ტუალეტში, არ გახსოვს? ცოტა ხნის დაწყებული ჰქონდა მუშაობა და შენ უთხარი რომ ან მე უნდა გამკლავებოდა ან დაეტოვებინა ქარხანა. ნუ უარყობ. ყურები მეწვოდა და რომ მობრუნდი სახეზე გეტყობოდა ყველაფერი.

უნა: ღმერთო ჩემო. თავიდან რომ მოვიდა არაფრის აზრზე არ იყო. ყველას სჭირდება რაღაცის სწავლა, ხომ იცი.

ელენი: ამას მის სასიკეთოდ ვაკეთებდი.
უნა: ამას იმიტომ აკეთებდი, რომ უხასიათო და უჟმური ძუკნა ხარ. ისე შენც კარგად წაგადგა. როცა გაგიმკლავდა ასე მეგონა რომ შოკისაგან მოკვდებოდი. ასაკთან ერთად უარესი და უარესი ხდები. 
ელენი: სად ჯანდაბაში არიან ეს ორნი? მეც მინდა მოწევა. 

უნა: ვფიქრობ მოწევას უნდა შევეშვა. სახის კანს აფუჭებს. 
ელენი: შენი კანი ამას გაუძლებს, ძვირფასო. ძნელია ჭურჭლის სახეხი ღრუბელი გააფუჭო.

უნა: ისევ ეს ჯობია დეტოლის ბოთლის ფორმას.

ელენი: ეს რას ნიშნავს?

უნა: აზრზე არ ვარ, მაგრამ მიხარია, რომ გაგაღიზიანა. 

სიბნელე.

სცენა მეორე
ოთხშაბათი შუადღე.

როზმარი ელენის სკამზე ზის და მთელი მონდომებით ივარცხნის თმას. შემოდის ელენი.

ელენი: აეგდე ჩემი სკამიდან, შე კიბორჩხალა.

როზმარი: ბოდიში, სქელტრაკა.

ელენი: ვისგან მესმის. ერთი ორი ზედმეტი ნაჭერი შეგიძლია თავისუფლად ჩამოიჭრა. ეს რა არის? (როზმარის ჩამოვარცხნილ თმებს აიღებს) შენ რა მელოტდები?

როზმარი: რას გულისხმობ?

ელენი: შენი ასაკის გოგო ამდენ თმას რომ კარგავს არ არის კარგის ნიშანი.

როზმარი: სულაცარ ვკარგავ თმას. 

ელენი: აბა ერთი ამას შეხედე. მხოლოდ ერთი რამე თუ გიშველის.

როზმარი: რა?

ელენი: ბებერი მეძავის ფსელი.

როზმარი: რა?

ელენი: ხომ გაიგონე. თავი მაგით უნდა დაიბანო. უნას თხოვე და მოგიტანს.

როზმარი: არ ვთხოვ. 

ელენი სიცილს იწყებს

აჰა, რა. აი ეგ ხარ. ყოველთვის ყველას დასცინი. საერთოდ არავინ არ უნდა გაგცეს რა ხმა.

ელენი: აუჰ, რა კარგი იქნებოდა რა. ერთადერთი დრო როცა ნორმალურად მელაპარაკები მაშინაა, როცა გინდა რომ რაღაც გაგიკეთო. სად არიან დანარჩენები?

როზმარი: რებეკას უნას თმებს უკეთებს და ვერა სახლში წავიდა.

ელენი: ვერა ოთხშაბათობით ყოველთვის ლუდხანაში დადის დედიკოსთან ერთად სავახშმოდ.

როზმარი: დედამისი ქორწილშია.

ელენი: ვინ ქორწინდება?

როზმარი: არ ვიცი.

ელენი: ნათესავია?
როზმარი: არ ვიცი.

ელენი: სად არის ბანკეტი?

როზმარი: არ ვიცი. 

ელენი: დიდი მადლობა. რამდენი ინფორმაცია მივიღე. 

პაუზა

როზმარი: ელენ.

ელენი: რა?

როზმარი: როგორ გგონია შემცირებები იქნება?

ელენი: შენ არ უნდა იწუხო მაგაზე. 

როზმარი: რატომ?

ელენი: იმიტომ რომ შენ გაგათავისუფლებენ. ყოველთვის როცა აგვიანებ, ახალგაზრდა ქალბატონო, ეს ყველაფერი შენს ქაღალდზე აღიბეჭდება.

როზმარი: შენ არ იცი. მყავს ერთი ვიღაც ვინც შტამპს მისვამს ქაღალდზე და სულაც არაა საჭირო შენ დაინახო. 

ელენი: და ასეთი სულელი ვინაა, რომ ამაზე დაგთანხმდა?

როზმარი: ძალიან გინდა იცოდე?

ელენი: შენთვის შეინახე. ოღონდ რომ გაგაგდებენ აქ დედაშენი არ მომადგეს აღვარღვარებული ცრემლებით.

როზმარი: შენ ვინ რატომ უნდა მოგადგეს?

ელენი: ეგეც მართალია. რატომ?

როზმარი: ეს გაერთიანება ნეტავ რამეს იზამს?

ელენი: რასთან დაკავშირებით?

როზმარი: შემცირებასთან. 

ელენი: შემცირება, შემცირება. რას აიჩემე ეს შემცირება?

როზმარი: გუშინ მისტერ როჰანი ყოფილა ჩამოსული-

ელენი: და რა კუნთებს ათამასებდა მისტერ სამყარო?

როზმარი: არა, ელენ, სერიოზულად. როჰანი ყოფილა საყელოების განყოფილებაში და უთქვამს რომ ან ახალ დროებას და პირობებს აუწყობდნენ ფეხს ან არადა ყველას გაყრიდა. ასე თქვეს როჰანი ასეთი გაბრაზებული არასოდეს გვინახიაო. 

ელენი: ანუ მის თეთრ, ჰოლივუდურ ღიმილს ისინი არ დაუბრმავებია?

როზმარი: მან თქვა რომ სხვა დრო მოვიდა. მუშაობის სტილიც შეიცვალა და წლების წინ უნდა მომხდარიყო ეს გარდატეხა. თუ მოდერნიზაცია არ გამოგვივა, ვერ გადავრჩებით. მან თქვა რომ ახალი შეკვეთები საერთოდ არ მოდის და ამიტომ კიდევ უფრო უნდა გავაიაფოთო.
ელენი: და უფრო მარტივი არაა თავისი თანამდებობით რომ მოხიბლოს ისინი?
როზმარი:ასევე უთქვამს, რომ დაპირისპირებას არავის შევარჩენ და შესაბამის ზომებს მივიღებო. ამიტომ ყველა ფიქრობს, რომ აუცილებლად იქნება შემცირებები.
ელენი: ჰო, ნუ თუ ყველა ასე ფიქრობს კი უნდა ერიოს რამე სიმართლის მარცვალი შიგნით. 
როზმარი:შენ ასე ფიქრობ?
ელენი: არ ვიცი. 
როზმარი:როგორ არ იცი. 
ელენი: მე ის ვიცი, რომ ასეთი ჭორები ბოლო ოცდაათი წელია ყოველ წელს დადის. ხან მართალია, ხანაც ტყუილი. მე შენს ადგილას არ ვიწუხებდი. 
როზმარი:შეუძლია ყველანი მოგვიშოროს თავიდან. გაერთიანება დაგვეხმარება. რას ვუხდით?
ელენი: მისმინე, როზმარი. გაერთიანებები დიდი ბიზნესებივით მუშაობენ. ყველა ბიზნესში არსებობს პრიორიტეტები და ჩვენ არავის პრიორიტეტებში არ ვჯდებით და ამიტომაც ყოველთვის და ყველგან თავად გვიწევს გზის გაკვალვაცა და თავის დაცვაც.
როზმარი: რას გულისხმობ?

ელენი: აი, ვთქვათ რაღაც მოხდა ფაბრიკაში. ენდი ბონერს ვურეკავთ გაერთიანებაში. მადლობას გვიხდის ზარისათვის და დუბლინში რეკავს. დუბლინი კითხულობს „სად? დონეგალში?“ მერე დიდ დამტვერილ რუქას გამოაძრობენ და მოძებნიან. „ღმერთო ჩემო, დონეგალი, ეს რაღაც პატარა ლაქა იქ სადღაც ზევით?“ ისინი ფიქრობენ რომ ჩვენ უკვე წლებია რაც მათ გამოვეყავით. დუბლინი ურეკავს ენდი ბონერს და ეუბნება ,,მხარს ვუჭერთ, ოღონდ შენ ილაპარაკე“. მერე ენდი ჩვენ გვირეკავს და გვეუბნება ,,მოკეტეთ, მე ვილაპარაკებ“ და ჩვენ ვისწავლეთ როგორ გავჩუმდეთ. კარგი გოგოებივით ვჩანვართ მაგრამ ხმას არ ვიღებთ. გაწყვეტინება ცუდი მანერის ნიშანია. ასე რომ ერთადერთი რაც დაგვჩენია ისაა, რომ ვილოცოთ რომ შემცირებები არ იქნება.
როზმარი:აუცილებლად იქნება. დარწმუნებული ვარ. 
ელენი: ვაიმე, ღმერთო ჩემო. იყუჩე რა ქალო. ისეთი საშინელებები და საფრთხეები გამოგვივლია როჰანს არც დაესიზმრება. და საერთოდაც არანაირი აზრი აქვს იმაზე წუხილს რაც ჯერ არ მომხდარა.
როზმარი:კარგი.
რებეკა და უნა შემოდიან. რებეკას მთელი ყუთი თმის დასახვევი სარჭები შემოაქვს. უნას თმები ცოტათი ნოტიოა. ხელში პირსახოცი უჭირავს. სკამზე დაჯდება და რებეკა თმის დახვევას უწყებს. 

ელენი: ცხოველის ფორმის კრეკერები ყრია ჩემს სუპში, მაიმუნები და ვეფხვები, ტყლუპ, ტყლუპ - 

უნა: მორჩი?

ელენი: რებეკა, პარასკევს დამიხვევ მეც თმებს?

როზმარი: მე უნდა მეკითხა თუ გამიკეთებდა თმებს. პარასკევობით საპარიკმახეროს გავს ეს ადგილი. 

ელენი: პირველმა მე ვიკითხე. და ხომ იცი მე ხშირად არ ვთხოულობ არაფერს.
როზმარი: ბებერ ქალს რისთვის ჭირდება თმების გაკეთება?

ელენი: ბებერი არა რა.
რებეკა: მოიცათ ერთი წუთი. აბა ვნახოთ. მგონი ორივეს ჩაგაკვეხებთ პარასკებს. ელენ შენ სადილის შესვენებისას და როზმარი, შენ საღამოს. 

ელენი: თუ ძალიან შეწუხდები, მაშინ არ მინდა. 

რებეკა: მოკეტე რა. 
უნა: ძალიან კარგი ბუნების ხარ რებეკა. უარის თქმა უნდა ისწავლო. ეს - აააა - თმები დამეწიწკნა.

რებეკა: ძალიანაც კარგი. ახლა ხომ მოკეტავ. 

როზმარი: რებეკა ყველა პარიკმახერს ჯობია. შეუძლია სრულ განაკვეთზე იმუშაოს. ამიტომ აქვს თმები ყოველთვის ასე ლამაზად გაკეთებული.

უნა: ელენ, გახსოვს ის დრო როცა ბეკისავით ლამაზი თმები გქონდა?

ელენი: არა, ის რებეკას თმასავით გრძელი იყო, თუმცა მისი სიძლიერე და ფერი აკლდა. ჩემი ზედმეტად სწორი იყო. კარგი თმა ღმერთის საჩუქარია. ვერონიკა ლეიკი გახსოვს?

როზმარი: ვინ?

ელენი: ვერონიკა ლეიკი. ფილმის ვარსკვლავი. იდეალური სახე ჰქონდა. რამოდენიმე წლის წინ ვნახე ტელევიზორში და ისეთი ნასვამი იყო ფეხზე ვერ იდგა. მკვდარ, ბებერ ქალს დამსგავსებოდა. არ უნდა შეეშვათ. მგონი მალევე მოკვდა მერე. 

უნა: გახსოვს ის ვიღაც რომ მუშაობდა აქ და ეგონა ვერონიკა ლეიქს ძალიან ვგავარო? გვერდზე რომ ჰქონდა თმა გადაგდებული და წინ ჩამოფარებული და ასე რომ დადიოდა, სანამ ერთ დღესაც მისი თმა საკერავმა მანქანამ არ ჩაითრია.

ელენი: ღმერთო ჩემო, მას რა დამავიწყებს? რას წიოდა.

როზმარი: საწყალი ქალი. და თქვენ რა გააკეთეთ?

ელენი: რა შეიძლება გაგვეკეთებინა? ვეცით და თმა შევჭერით. ვერონიკა ლეიკი არა ჩემი ფეხები. ჩემს ტრაკს უფრო გავდა ვიდრე რამეს. 

ვერა შემოდის.

ვერა: შენი საუკეთესო ნაწილია, ელენ.

ელენი: შენსა და როზმარის შორის აშკარად ჩემი უკანალი უკეთესია.

ვერა: რა?

ელენი: დაივიწყე.

ვერა: მოკლედ, ჯობია გაანძრიო ეგ ერთი ადგილი. როჰანი შემხვდა და შენი ნახვა უნდა თავისთან ოფისში.

ელენი: რისთვის? 

ვერა: მე რა ვიცი. ვიქტორინის ჩატარებას აპირებს და შენი ზოგადი ცოდნის დონის განსაზღვრა უნდა.

ელენი: რათ უნდა ჩემი ნახვა?

ვერა: არ ვიცი, არ მიკითხავს. მიუხედავად იმისა, რომ კარგი ურთიერტობა გვაქვს ეგეთი ფამილარულებიც არ ვართ. არ მოეწონება ჩემს ქმარს ზედმეტად თუ გავშინაურდები როჰანთან.

ელენი: ვერ ითმენს და ელოდება როდის დავიწყებთ მუშაობას. სულ არ ვაპირებ შესვენების დროსაც მისთვის ვიმუშაო ისედაც საკმარისად ბევრი მაქვს გაკეთებული.

ვერა: ჯობია დროზე ახვიდე. ასე თქვა სასწრაფოაო. ხომ იცი როცა შენი ნახვა უნდა ყოველთვის რაღაც მნიშვნელოვანი ხდება. 

უნა: ღმერთო ჩემო. როგორ გგონია, რამე ძალიან საშინელება ხდება ჩვენს თავს?

ვერა: მოკეტე რა. ნუ შფოთავ წინასწარ. ელენი სანამ არ ავა და დაბრუნდება არ გვეცოდინება რაშია საქმე. 

ელენი: როზმარი, თითქმის მოვრჩი. ახალი ნაჭრები დამახვედრე. არა მგონია დიდი ხნით წავიდე.

ელენი გადის. მოკლე, დაძაბული პაუზა, შემდეგ ისმის ფაბრიკის საყვირის ხმა. უნა და რებეკა დალაგებას იწყებენ. ქალები მუშაობას უბრუნდებიან. პაუზა ცოტა ხანი გრძელდება. 

როზმარი: როგორ გგონია, რატომ სურს როჰანს მისი ნახვა?
რებეკა: როცა როჰანი მას იბარებს, კარგი არაფერი ხდება.

პაუზა

ვერა: მგონი ჩემს პატარას ბატონები შეეყარა.

უნა: საწყალი.

ვერა: მთელი დღეა იფხანს. არ ვიცი სად აიკიდა. ალბათ სკოლაში. წითელი ლაქებიც გაუჩნდა. ალბათ ბატონებია.

რებეკა: სახლში დატოვე.

ვერა: არ ვაპირებდი, მაგრამ მერე ვიფიქრე რომ ასე აჯობებდა. დედაჩემი ქორწილშია წასული, და არავინაა რომ მიხედოს. მე კიდევ ამ სამსახურის გამო ვერ დავჩები და ამიტომ მეორეც დავტოვე სახლში რომ მიხედოს. 
უნა: ძალიან დიდი ხანია რაც გავიდა, არა?

ვერა: ორი წუთიც არ გასულა ჯერ. 

უნა: იმედია რომ ეს ცუდი ამბავი რომელიმე ჩვენგანს არ ეხება და ელენს არ სთხოვენ რომ გვითხრას. დიდი იმედი მაქვს. 

რებეკა: მიდი, მიდი ტომარა ჩამოიცვი და მიუყურადე.

უნა: რამე ცუდი თუ მოხდება ვნახავ როგორ იცინებთ მერე.

ვერა: არავინ იცინის უნა.

პაუზა

როზმარი: დიდი ხანია რაც წავიდა.

უნა: მეც მაგას ვამბობ.

რებეკა: ოფისში მისვლას და უკან მობუნებას ვერ მოასწრებდა ჯერ. გგონიათ ვერთმფრენით დაფრინავს, თუ როგორაა თქვენი საქმე?
უნა: ნეტავი რაზე ელაპარაკება.

ვერა: დედამისის გარეშე უჭირს და უნდა რომ ელენმა იშვილოს.
უნა: უბრალოდ მაინტერესებს რას აკეთებენ/

ვერა: კარტს თამაშობენ. 

უნა: აწითლებული თვალებით თუ შემოვა მივხვდები რომ რაღაც ცუდი ხდება. 

ვერა: დამშვიდდი რა უნა. აუტკივარ თავს ტყუილად ნუ აიტკივებ.

უნა: შეწუხებული ვარ უბრალოდ.

ვერა: უაზროდ წუწუნებ.

როზმარი: ბოლოს როდის იყო ელენის ნახვა რომ უნდოდა?

რებეკა: როცა ჩემი გაგდება უნდოდათ ინგლისელ ნაიჯელს რომ ველაპარაკებოდი ღამ-ღამობით მაგისთვის.

როზმარი: რა მოხდა ?

რებეკა: ოფიციალური ბოდიშის მოხდა მომიწია.

როზმარი: მერე რა ქენი?

ვერა: ნაიჯელს მიადგა და უთხრა „არ გითხარი აქედან გააჯვი-თქო?“ ხოდა აღარ შემაწუხო. ნაიჯლეს მეტი ხმა აღარ ამოუღია.

როზმარი: ხანდახან როგორი დაუნდობელი ხარ რებეკა.
რებეკა: ვიცი.

უნა: საწყალი ნაიჯელი.

ვერა: ნაიჯელის დედაც არ ვატირე. 
ელენი შემოდის და ეგრევე მუშაობას იწყებს.

ვერა: რა ხდება?

ელენი: სად რა ხდება?
რებეკა: გვითხარი ელენ.

ელენი: ხვალ ერთი შესვენების ჩაგდება მოგვიწევს დილით. მხოლოდ ხვალ. 

უნა: ამის გამო უნდოდა შენი ნახვა?
ელენი: ხვალ მას და ბონერს ვხვდებით გაერთიანებიდან თერთმეტ საათზე, მეტი არ ვიცი  და ნურც შემეკითხებით.

პაუზა

უნა: ცუდი ამბებია ელენ?

ელენი: როგორ ფიქრობ. პაუზა. გახსოვს რას გეუბნებოდი როზმარი? ჰოდა, მგონი დროა ლოცვა დაიწყო.

სიბნელე

სცენა მესამე

ხუთშაბათი დილა. ყველა ქალი, უნას გარდა, მუშაობს. 

ელენი: იმედია არ გონია, რომ შესვენება რადგან არაა ამიტომ ტუალეტში დაჯდება იმ დროს და დაისვენებს.

როზმარი: მოვა თავის დროზე. 

ელენი: თითქმის თერთმეტი საათია.

რებეკა: ზუსტად დროზე მოვლენ?

ვერა: სავარაუდოდ.

ელენი: დაინახეთ ბონერის მანქანა დილით.

ვერა: მგონი ცხრამდე მოვიდა. 

ელენი: მგონი რაღაც კეთდება და ჩვენ არ ვიცით. როზმარი, ერთ გზავნილზე გამეგზავნები?

როზმარი: რა?

ელენი: ადი მენეჯერის ოფისში, დააკაკუნე კარზე და უთხარი როჰანსა და ბონერს რომ ელენმა გაგგზავნა და დაგაბარა, რომ თუ მასთან საუბარი სურთ აქ უნდა ჩამოვიდნენ, რადგან ელენი არსად არ ავა. კარგი?

რებეკა: გუშინ არ თქვი, რომ ჩვენი ნახვა უნდოდათ?

ელენი: მოვიტყუე. როჰანს უნდოდა რომ მხოლოდ მე შევხვედროდი ბონერს, და მეც დავეთანხმე, რადგან დღევანდელი დილისათვის ვინახავდი ძალებს. ახლა კი არ ავალ მასთან ოფისში. ბრძოლა ყოველთვის შენს ტერიტორიაზე ჯობია. ტაქტიკა ჰქვია ამას რებეკა, ტაქტიკა. როზმარი, გაინძერი.
როზმარი: მერე სასტიკად არ გაცოფდებიან ამაზე?

ელენი: თუ არ გაირყევი მე უფრო გავცოფდები.

როზმარი გადის და უნა შემოდის.

უნა: ამივარდნაზე მაქვს გული. (ჯდება სამუშაოდ)

ელენი: იქნებ მაგან მაინც შეგიშალოს ხელი უაზროდ ლაყბობაში.

უნა: როგორ გგონიათ რა შეიძლება ვქნათ?

ელენი: უბრალოდ მოკეტე რა, არ გესმის?

უნა: კარგი არ ამოვიღებ ხმას.

ვერა: ნეტავ როჰანი რას აპირებს.

ელენი: მე ის უფრო მაინტერესებს ბონერი რას გეგმავს. მას შემდეგ რაც ბუჩანანებმა გაყიდეს, მან მიდგომები შეცვალა. უბრალოდ ძალიან მაინტერესებს ეგ და როჰანი ერთად რას გეგმავენ. ბონერმა ბევრად უფრო მეტი რამე იცის ამ ადგილისა და მისი მართვის შესახებ ვიდრე ჩვენ გვეტყვის. 

ვერა: შენ რა ხომ არ ფიქრობ რომ როჰანი ნაწილობრივი მესაკუთრეა?

ელენი: ეგ ჭორი შეგიძლია დაივიწყო. ეგ პატარა ნაბიჭვარი კაკლის გულსაც კი ვერ იყიდდა აქ რომ ჩამოვიდა, რომელ ფაბრიკაზეა საუბარი.

როზმარი შემოდის.

როზმარი: ისინი მოდიან.

ელენი: მზად ხართ?

რებეკა: კი.

ვერა: მე დამიწყებ,

ელენი: კარგით, მაშინ ჩაერთეთ როცა საჭიროები იქნებით.

როჰანი და ბონერი შემოდიან, დიალოგის დასაწყისში ქალები აგრძელებენ მუშაობას. 

როჰანი: დილა მშვიდობისა, ქალბატონებო. მძიმეა არა? (პაუზა) როგორც ვხედავ ჩვენი გამოსეირნება გინდოდა ელენ.

ვერა: ვარჯიში კარგია ფიგურისათვის მისტერ როჰან.

როჰან: ვარჯიშით ყველას შეგვიძლია სარგებლის მიღება, არა?

ვერა: მადლობ, არ მინდა.

როჰანი: თქვენ ყველანი იცნობთ მისტერ ბონერს არა?

ვერა და დანარჩენები: გამარჯობა ენდი. გამარჯობა ენდი, რა კარგია შენი ხილვა იქ სადაც შენი ადგილია. 

ელენი: სამსახურს ეძებ შვილო, თუ ისე გვესტუმრე.

ბონერი: ისე გესტუმრეთ ელენ.

ელენი: კარგად გამოიყურები. კარგი პერანგი გაცვია, უზადოდაა შეკერილი. 

ბონერი: ყოველთვის შეგეძლო ლამაზი პერანგის შემჩნევა, ელენ.

ელენი: თუმცა პერანგი არ აქცევს ადამიანს მამაკაცად, ხომ იცი ენდი?
ბონერი: გასაგებია.

როჰანი: შენთან ცალკვე გვინდოდა ლაპარაკი ელენ. შეიძლება უკეთეს შედეგამდე მივიდეთ შენი ფაბრიკის ქალების ქოროსთან თუ არ დაგვჭირდება შერკინება. 

ვერა: უკაცრავად მისტერ როჰან, ფაბრიკის ქალები კი არა ფაბრიკის გოგოები. ყველანი აქ ფაბრიკის გოგოები ვართ. ფაბრიკის გოგოები არ ბერდებიან და არც ხუნდებიან.

როჰანი: ოფისში მოდიხარ ელენ?

ელენი: არა, არ მოვდივარ.

რებეკა: რაც არ უნდა გქონდეთ სათქმელი, ან ყველას გვეტყვით ან არავის.
უნა: ელენი თქვენი შიკრიკი კი არაა. 

ვერა: ან ყველას დაგვეპაპარაკეთ ან არავის.

როზმარი: გისმენთ. 

ქალები წყვეტენ მუშაობას.

როჰანი: ასე მგონია რომ უფრო მეტი შანსი იყო რომ მოგესმინა და დეტალურად ამეხსნა თუ მარტო იქნებოდი.

ვერა: ახლა ყველასთან მოგიწევს საუბარი და ახსნაც.

რებეკა: ამას ვეძახით ჩვენ სამართლიანობას.

როჰანი: კარგი, ისედაც იცით რომ შეკვეთიდან შეკვეთამდე ვარსებობთ. ჩემზე უკეთ იცით ფაბრიკა რა დღეშია.

ელენი: უკვე შევამჩნიეთ.

როჰანი: ხოდა რა სამუშაოც შემოდის უნდა განაწილდეს. ერთი კვირა გადაბმულად უნდა იმუშაოთ და მორჩა. 

ელენი; ამჩნევ რომ ორმაგი სამუშაოს გაკეთება გინდა ნახევარ დროში?

რებეკა:ლამის დავბრმავდეთ ამის გამო.

ვერა: ამას უკვე მძიე სამუშაოც აღარ ქვია. ეს უკვე მონობაა.

როჰანი: შეგიძლიათ არ გამაწყვეტინოთ?

ელენი: პასუხი მაინც არ გაქვს ჩვენს კითხვებზე და ამიტომ რა აზრი აქვს გაწყვეტინებას. 

როჰანი: ელენ, არც მე არ მომწონს ასეთი პირობები, მაგრამ რა ვქნა? უარი ვთქვა კონტრაქტებზე?

ელენი: ხომ არ ჯობია უკეთესი კონტრაქტები დაგვედო. ამისთვის არ გიხდიან?

როჰანი: და სად ვიპოვო ეს უკეთესი კონტრაქტები?

ელენი: ეძებე. რეგულარული შეკვეთები მოძებნე. ყოველთვის იყო და ახლა სად გაქრა? ნება მოგვეცი წესიერად ვიმუშაოთ ხალხისათვის და მერე ისინი კვლავ ჩვენთან მოვლენ. ისწავლე ბაზრის მოთხოვნები. გაიგე რაღაც ახალი იმ სამუშაოზე რისი გაკეთებაც გევალება. აღარ არის დრო?

როჰანი: ბოდიში, მაგრამ ასეთი მარტივი არ არის ელენ. ეს ფაბრიკა არაფრით განსხვავდება სხვებისაგან, ტექსტილის ინდუსტრია შეეხება ნაჭრებს - 

ვერა: ვიცით ტექსტილი რასაც ნიშნავს. 

როჰანი: ისიც იცით წალეკვა რაა? კორეიდან და ტაივანიდან ნახევარ ფასად შემოდის პერანგები - 

ბონერი: და ფაბრიკა ბუნდორანში  ფეხზე დადგომას ცდილობს.

უნა: კორეა და ტაივანი?

როჰანი: დიახ.

უნდა: და ბუნდორანი?

როჰანი: დიახ.

უნა: ბუნდორანი რომ არ გეხსენებინა ჩავთვლიდი რომ მის მსოფლიოზე ლაპარაკობდი. 

როჰანი: შეიძლება გავაგრძელო?

უნა: მიდი.

როჰანი: ჩვენ არაფრით განვსხვავდებით სხვებისაგან. და ჩვენ რეცესიას შევეჯახეთ.

ელენი: რაღაც სულ რეცესიას ვეჯახებით. და მას შემდეგ რაც შენ მოხვედი, ვარსკვლავბიჭუნა, მგონი მართლა რაღაც დაგვეტაკა. ძაან შერყეულები ხართ, შენ და მისტერ ბონერი. მაინტერესებს ერთი რისი შემოთავაზება შეგიძლიათ, რომ ამ ცვლილებებს გავუმკლავდეთ.

როჰანი:ძალიან ჭკვიანი ხარ ელენ. ცვლილებები გარდაუვალია. მან ჩემზე უკეთ იცის რომ რასაც შემოგთავაზებთ იმაზე უკეთესი ალტერნატივა არ არსებობს.
ბონერი: არაფერიც არ ვიცი. მხოლოდ ის ვიცი, რა უნდა გაკეთდეს თუ ამ ფაბრიკას გადარჩენა უნდა.

როჰანი: ფაბრიკა საშინელ დღეშია? რა უნდა გაკეთდეს? აღდგომის კვირაში შეუსვენებელ სამუშაო გრაფიკს დავუბრუნდეთ? მაგით არავინ იქნება კმაყოფილი. ფაბრიკა უნდა გაიწმინდოს.

ვერა: აჰა, დაიწყო.

ბონერი: გოგოებო, მე მინდა შევინარჩუნო სამსახურები. ოღონდ ისინი რომელთა შენარჩუნებაც ნამდვილად ღირს.

როჰანი: ხანდახან იმისათვის, რომ სიტუაცია გადაარჩინო რაღაც უნდა დაკარგო. და ზოგიერთი აშკარად შესამცირებელია.

ბონერი: გასაგებია სიტყვა გათავისუფლებაზე რა რეაქციაც გექნებათ. მეც ასეთი რეაქცია მაქვს. ამიტომ პირდაპირ გეუბნებით რომ თვალი უნდა გაუსწოროთ იმ ფაქტს რომ შემცირებები გარდაუვალია. ბუჩანანები კარგები იყვნენ, თუმცა არ შეეძლოთ ფაბრიკის ნორმალურად მართვა. ფაბრიკა ისეთ დღეშია, არც კი ვიცი რატომ დათანხმდა ვინმე მის მართვას. დარწმუნებულები იყავით, რომ ყველანი ვინც თავისი ნებით წავა, იმდენ ფულს მიიღებს, რამდენიც შეიძლება ფაბრიკას წაგლიჯოთ. 
ელენი:და თუ მართლა ასეთი მძიმე მდგომარეობაშიაფაბრიკა, რაღა ქვა გაძარცვო და რაღა ის.
როჰანი: თუ თავისი ნებით წავა, პირადად მე ვუზრუნველვყოფ რომ უფულოდ არ დარჩეს.

ელენი: და თუ არავინ იქნება მაგაზე თანახმა?
როჰანი: ძალიან სულელი იქნება.

უნა: და ვის სთავაზობთ რომ თავისი ნებით წავიდეს?

როჰანი: პირველ რიგში მოხუცებს ვთხოვთ რომ გაითვალისწინონ.

უნა: მართლა? მე არსად არ ვაპირებ წასვლას. ეგ კარგად დაიმახსოვრე. 

როჰანი: ეს ყველაფერი წყნარად და ინდივიდუალურად უნდა განვიხილოთ.

უნა: მე კიდევ ხმამაღლა და საჯაროდ გეუბნები. არა. ა-რ-ა.

ელენი: უნა გამონაკლისი არ არის მისტერ როჰან.

როჰანი: არის თუ არა ეგ ჩემი სადარდებელი არ არის. თუმცა სამსახურიდან გათავისუფლების მიუხედავად, ვინც დარჩება ახალ პირობებზე მოუწევთ მუშაობა.
ბონერი: ბევრი წყალი ჩაივლის სანამ ყველაფერი დალაგდება და მოგვარდება.

როჰანი: ჯობია ახლავე ითქვას გარკვევით და მკაფიოდ, რომ ახალი შეკვეთების მიღების მერე არ წარმოიშვას პრობლეები.

ვერა: მე არ მჯერა.
როჰანი: პანიკა არ არის საჭირო. მე ვთქვი უამრავი წყალი - 

ვერა: არ მჯერა. გაიგონე რებეკამ რაც თქვა? უფრო სწრაფად მუშაობა არ შეგვიძლია, ყირაზე ვერ დავდგებით.

რებეკა: ახლა რა გინდათ?

როჰანი: ათი ცალი ცამეტ წუთში.

ყველანი: რა?

ელენი: ენდი, უბრალოდ ბლეფზე მიდის. ათი ცალი ცამეტ წუთში.

უნა: რა თქვა?

ელენი: ათი ცალი ცამეტ წუთში. მისმინე როჰან, მაჩვენე პერანგი. შეხედე (ესვრისპერანგს) რას ხედავ როდესაც უყურებ, რას ხედავ?

როჰანი: ერთი ჩვეულებრივი ფერადი ნაჭრის ნაგლეჯია, ერთადშეკოწიწებული....
ელენი: ახლა მე გეტყვი რას ვხედავ. ვხედავ საყელოს. ვხედავ ორ მანჟეტს. რვა ღილს. რვა საღილეს. სალტეს. უკუღმა პირს. რვა მხარეს. ხაზს. როდესაც უფრო ახლოს ვიყურები, იცი რას ვხედავ? ათასობით ნაკერს. რატომ ვხედავ? გამწვრთნეს იმისათვის რომ დავინახო. მე კი სხვებს ვასწავლე რომ დაენახათ. ეს ჩემი საქმეა, როჰან, და ისიც ვიცი რომ ამის გაკეთება შეუძლებელია ისე და იმ დროში რასაც შენ ითხოვ და ამას არცგავაკეთებ.
ბონერი: ღმერთო ჩემო, ასე შეთანხმება არ გამოვა. იძახით, უნდა გაერკვეს საქმეშიო, მაგრამ როგორ უნდა ისწავლოს ადამიანმა მუდმივად ტურების ხროვასთან თუ უწევს დაპირისპირება, რომლებიც იმას დასჩხავიან რაც ოცდაათი წლის წინ ისწავლეს? დაწყნარდები? არავის არ მოსწონს ეს პირობები - 
ვერა: კარგი რა ენდი. ანუ შენ გგონია რომ ჩვენ უნდა გვიხაროდეს რომ კვოტა გაიზარდა, ხოლო ფული შემცირდა? დედა, რა ბედნიერი ვარ! მეცხრე ცაზე ვარ ამ პირობებისაგან. 

ბონერი: ჰოდა დროზე დაბრუნდი დედამიწაზე, რადგან საქმეა მოსაგვარებელი.

ელენი: იძახი, რომ ფაბრიკა იძირება, და ერთი კითხვა მაქვს ენდი, ვინ ჩააგდო ამ მდგომარეობაში? ვინ? ერთი ჩვეულებრივი ფერადი ნაჭრის ნაგლეჯია, ერთად შეკოწიწებული? ტიპს არაფერი გაეგება პერანგების და რა ჯანდაბად მართავს მაშინ პერანგების ფაბრიკას? ამ ფაბრიკას უფსკრულისაკენ მიაქანებ, როჰან, არა მხოლოდ იმიტომ რომ პერანგების არაფერი გაგეგება, არამედ იმათაც კი არ იცნობ წესიერად ვინც აქ ვმუშაობთ. მხოლოდ ამაო ლაპარაკი შეგიძლია პროდუქციის წარმოებაზე, კვოტებზე, კონტრაქტებზე მაგრამ საერთოდ მაინც წუხარ ჩვენზე ან იმაზე რასაც ჩვენ ვაკეთებთ? ფაბრიკაზე გული შეგტკივა? არა, რა თქმა უნდა. სწორედ ამიტომაც ვართ ამ დღეში.
როჰანი: ჰო, ახლა დაიწყებთ ისევ ბუჩანანები რომ ყოფილიყვნენ ყველაფერი სხვაგვარად იქნებოდაო.

ელენი: ბუჩანანაებიც სხვებისგან არაფრით გამოირჩეოდნენ, მაგრამ მათ როცა ვუპირისპირდებოდით ის მაინც იცოდი ადამიანმა, რომ აზრზე იყვნენ თავისი საქმის. და შენ?

როჰანი: არა მგონია ამაში იყოს საქმე.

ელენი: მე კი ვფიქრობ რომ არის.

როჰანი: მე ვამბობ რომ არ არის. აზრი არ აქვს ამის გაგრძელებას. მე ერთს ვიტყვი, შენ მეორეს. მოდი პირდაპირ გკითხავთ რა ქალებო ფაბრიკის განადგურება გსურთ?

რებეკა: როგორ გგონია საკუთარ თავის განადგურება გვინდა?

როჰანი: ჰოდა აბა რა ჯანდაბას აკეთებთ? არ მომისმენთ რას ვამბობ? ფაქტები და რიცხვები არ გაინტერესებთ?

ვერა: ერთთადერთი ფაქტი რაც გვაინტერესებს ისაა, რომ სამსახური გვაქვს. ერთადერთი რიცხვი რაც გვაინტერესებს ჩვენი ხელფასია. კიდევ ერთხელ შეეხები ფაქტებსა და ციფრებს და ნახავ რაც მოხდება. მე პირადად ძალიან ყელში ამომივიდა ყველაფერი.

როზმარი: გაიგონე, გაიგონე.

როჰანი:თქვენმა საკუთარმა გაერთიანებამ იცის ფაბრიკის მდგომარეობა,

ელენი: კიდევ ვიმეორებ, განა ჩვენ ჩავაგდეთ ფაბრიკა ამ დღეში? 

როჰანი: ყველას მოგიწევთ პასუხისმგებლობის გაზიარება.

ელენი: კარგი ბატონო. აბა პირველი ვის უნდა სამსახურიდან წასვლა? არავის? ასეც ვიფიქრე. ენდი, ამ სისულელის გამო შესვენება დავკარგეთ და შენ კარგად იცი რომ გვეკუთვნის. დარწმუნებული ვარ სთხოვ მისტერ როჰანს რომ ჩვენი კუთვნილი დრო მოგვცეს.
როჰანი: ხომ იცით, რომ  ამის უფლება გაქვთ, აიღეთ.

ელენი: ენდი, რა კარგია ხომ ასეთი გამგებიანი უფროსის ყოლა? როზმარი, გაიგონე? დაისვენეთ. ვერა, შენთან საუბარი მინდა.

ყველა გადის, ელენის გარდა

როჰანი: რაც არ უნდა მოხდეს, იცოდე რომ შენ აქ უკვე დაასრულე შენი ყოფნა. 

ელენი:(მღერის) მუსიკა მესმის და არავინ ჩანს. (გადის)

როჰანი:მალე შეიძლება უფრო მეტიც გაიგონო.

ელენი:(კარს მიღმა) შენც ასევე.

პაუზა. ბონერი სიგარეტს უკიდებს.

ბონერი: შეიძლება ერთი რჩევა მოგცე?

როჰანი: სიურპრიზი, სიურპრიზი. მაგის მეტს ისედაც არაფერს იძლევი.

ბონერი: შეიძლება მალე ძალიანაც გაგეხარდეს.

როჰანი: თუ შენთან შეთანხმება მინდა, პირდაპირ უნდა გავარკვიო ყველაფერი, არა?

ბონერი: კი ეგრეა, და ეს არასდროს დაივიწყო.

როჰანი: ახალი ტარიფი?

ბონერი: სხვა რა?

როჰანი: თავი დავკარგე.

ბონერი: ცუდია. იმედია ჩვევაში არ გადაგივა.

პაუზა. როჰანი ჩამოჯდება სკამზე.

როჰანი: ღვთის გულისათვის, ხომ იცნობ ამ ქალებს, არასდროს ვიცი ახალს რას გამოჩეკავენ. ყველაფერი იცი მათ შესახებ - საიდან არიან, ვინ არიან, და ამიტომაც ახერხებ რომ შენდა სასიკეთოდ შემოატრიალო ყველაფერი. მე რაც შემეხება, ენდი, მას შემდეგ რაც ფაბრიკაში მოვედი, არავინ არ მისმენს. ვცადე მკაცრად მოვქცეოდი, შემდეგ დავუყვავე, ხან რა ვცადე და ხან რა, ყველა ხერხს მივმართე. ხომ იცი რასაც ვგულისხმობ. ისიც იცი შენზე რა აზრის არიან.

ბონერი: ჭკუით იყავი ჭუკლი თორემ მე თუ დამიპირისპირდები ხომ იცი რომ შენც და შენი მეგობრებიც უარეს დღეში აღმოჩნედებით ვიდრე ამ ჭარტალა ენებთან გამკლავებაა. 
როჰანი:ეგენი ჩემი მეგობრები სულ არ არიან. თუ არ მიიღებენ იმას რაც უნდათ სულ კიდიათ აქაურობა. ერთი შეცდომა და დედა გვეტირება.
ბონერი:არა, არა. დედა გეტირება. 
როჰანი:ამ ადგილმა შეიძლება ჩამძიროს, მაგრამ ვერავინ ხვდება მთელი სისრულით რომ სხვებსაც გავიყოლებ. 
ბონერი: აზრზე არ ხარ შვილო, რა როგორ ფუნქციონირებს. შეიძლება მაგ შენს სახელმძღვანელოებში ბევრი რამე ამოიკითხე, მაგრამ ის არ იცი რეალურად როგორ იმუშაო ჩემთან. შენ შეიძლება წახვიდე და ისინიც, მაგრამ დარწმუნებული ხარ რომ მეც თქვენ გზას დავადგები?

როჰანი: გინდა რომ ეს ფაბრიკა გადარჩეს რამე ფორმით მაინც? თუ კი მაშინ გირჩევნია შენი გარეული კატები გააკონტროლო.

ბონერი: უნდა დაანებო თავი. დაე, ირბინონ წრეებზე. როცა დაიღებიან მერე ნახავ როგორ წყნარად დაწვებიან. 

როჰანი: იმედია კლანჭების ალესვას არ დაიწყებენ.

ბონერი: იცხოვრე და ისწავლე, ხვალ პარასკევია. ბევრი რამ შეიძლება მოხდეს შაბათ-კვირას.მძიმე დილა იყო, მაგრამ მე უფრო მძიმე დღე მელის წინ. დაგტოვებ ახლა შენს ფაბრიკასთან. იღბალს არ გისურვებ, რადგან ჯერ მაგისთვის ძალიან ადრეა.

ბონერი გადის. როჰანი რჩება.

სიბნელე.

სცენა მეოთხე
ხუთშაბათი ნაშუადღევი
როზმარი ზის და კითხულობს, და ვერ ამჩნევს როგორ შემოდის რებეკა. რებეკა ჩუმად მიეპარება და ბოხი ხმით იწყებს საუბარს.

რებეკა: არ მუშაობ ახალგაზრდა ქალბატონო.

როზმარი: ღმერთო ჩემო!

რებეკა: დიახ!

როზმარი წამოხტება სკამიდა, დაინახავს რებეკას, დაიწყებს კომიქსის დახვევას. რებეკა გარბის თავისი სკამისაკენ, ხოლო როზმარი მისდევს და სამჯერ უთავაზებს დახვეულ კომიქსს თავში.

როზმარი: მე შენ გასწავლი როგორ უნდა დააფრთხო უდანაშაულო ხალხი. დავიფიცებ, როჰანი მეგონე. მაგ ველურს იმ წამიდან ველოდები რაც აქ იყო მოსული.

რებეკა: ვფიქრობ მისტერ როჰანს უკვე ეყო დღეს ჩვენი ნახვა.

როზმარი: დაინახე როგორ იყურებოდა? სიბნელეში რომ აკვესებს კატა თვალებს ზუსტად მას ჰგავდა.

რებეკა: მისი გეშინია?

როზმარი: კი, და მგონი ენდი ბონერსაც აშინებს ცოტათი.

რებეკა: მე კი მგონია რომ პირუკუა.

როზმარი: რას ფიქრობ?

რებეკა: უბრალოდ ეგრე ვგრძნობ (მიუბრუნდება სამუშაოს)

როზმარი:მთელ ფაბრიკაში საუბრობენ ხო იცი. ყველა გათავისუფლებაზე და შემცირებულ ხელფასებზე ლაპარაკობს.
რებეკა:ნეტავი მათ ვინ უთხრა?
როზმარი:მე აქ ვზივარ და კომიქსებს ვკითხულობ.
რებეკა:მართლა? მოიტა აბა შემახედე. წლებია არ ჩამიხედავს.
როზმარი:ისე შენი ასაკის ქალი კომიქსებს არ უნდა კითხულობდეს.
რებეკა:ერთი ამას დამიხედეთ, ვინ ლაპარაკობს. შემახედე.
როზმარი:არა. წადი.
რებეკა: როზმარი, ხომ იცი რომ მოვალ და მაინც წაგართმევ.

როზმარი: აბა სცადე.

რებეკა: აჰა.

რებეკა გაეკიდება როზმარის, გაჩერდება. თავს იკატუნებს ვითომ როჰანი დაინახა. დააბნევს როზმარის და წაართმევს კომიქსს. 

როზმარი: შე ძუკნა.

რებეკა: ერთადერთი რისი ცოდნაც მინდოდა ისაა, არიან თუ არა ისევ ოთხი მერი მასში.

როზმარი: მარტიცად გიპასუხებდი, რომ არა. დამიბრუნე.

ცდილობს კომიქსი დაიბრუნოს, თუმცა არ გამოსდის.

რებეკა: მოიცა ერთი წუთი რა შევხედო იქნებ სხვები ვიცნო. ოჰ, ღმერთო ჩემო, მოირა კენტი. ის ახლა უნას ასაკის იქნება. ოჰ, და აი ესეც მახსოვს სონია და მისი პონი, მაგპი. (პაუზა) როზმარი?
როზმარი: მოკეტე.

რებეკა: სონიას სახელი რატომ ამოშალე და მაგის ნაცვლად როზმარი რატომ ჩაწერე?

როზმარი: მოკეტე.

რებეკა: გთხოვ, მითხარი რა.
როზმარი: შენ მერე ყველას მოსდებ.

რებეკა: არა.

როზმარი: მიყვარს ამბები ცხენებზე.

რებეკა: აქ რა ხდება.

როზმარი: სონია ბოშაა, და პონი ჰყავს სახელად მაგპი, მაგრამ მდიდარი, გაფუჭებული გოგო იყიდის მაგპის და სონია იწყებს საჯინიბოში მუშაობას რომ მაგპისთან ერთად იყოს. ამ კვირას (იღებს კომიქსს) მან ჯირითში პრიზი მოიგო, თუმცა მდიდარმა გოგომ წაართვა ჯილდო, თუმცა სონიასათვის სულ ერთია. აგერ ბოლოში ხედავ მაგპის კოცნის და ისიც იღიმის. ყველაფერი ბედნიერად დასრულდება. ამ კომიქსებში ყოველთვის ასეა.
რებეკა: აზრზე არ ვიყავი ცხენები თუ გიყვარდა. 

როზმარი:არასდროს არ ვმჯდარვარ ცხენზე და ასე მგონია რომ მომიახლოვდეს მოვკვდები, თუმცა მგონია რომ ისინი ულამაზესები არიან. მათი ნახტომი უფრო ფრენას გავს. მირჩევნია ცხენი ვიყოლიო, ვიდრე გავთხოვდე. 
რებეკა: შეიძლება ეგ უფრო ადვილი იყოს.

როზმარი:ისე რა ჯანდაბად ქორწინდება ხალხი?
რებეკა: ყველას არ უნდა ცხენი და ალბათ მაგიტომ.

როზმარი: შენ რა გინდა რებეკა?

რებეკა: არაფერი.

როზმარი: ეგ პასუხი არაა. 

რებეკა: ეს ჩემი პასუხია და ან მიიღე ან შემეშვი. (უბრუნდება სამუშაოს)

როზმარი:არ მინდა დაქორწინება. იმას ვამბობ, რომ როცა ვერა ლაპარაკობს თავის კაცზე, ან ელენი თავის მკვდარზე, შეგრძნება მაქვს რომ ერთმანეთის დანახვაც კი არ უნდათ. ვერა კი ვიცით რა ულაყზეც არის დაქორწინებული. 
რებეკა: შენ არასდროს არ იცი ვინ როგორ და რანაირად პოულობს საერთო ენას, ამიტომ შენს საქმეს მიხედე.

როზმარი: მე შენი მსგავსი ვიქნები რებეკა. ვიმუშავებ და საკუთარ თავზე ვიზრუნებ. შეხედე, როგორ შეგიძლია მუშაობის გაგრძელება მაშინაც კი როცა არავინ არ არის ირგვლივ.

რებეკა: ფული უნდა აიღო სანამ გთავაზობენ.
როზმარი: არა, მე ვფიქრობ, რომ შენ ეს გსიამოვნებს. 

რებეკა: აქ ჯდომა და დაღლისაგან გადავარდნა და იმის ყურება სხვამ რა უნდა ჩაიცვას?

როზმარი: კარიერისტი ხარ, ხომ იცი.

რებეკა: როგორც უნა.

როზმარი: მე ასე არ ვიტყოდი.

რებეკა: მე კი ვიტყოდი.

როზმარი: ასე მგონია ყველას დაგვჭირდება მამაკაცი, რომ გვერდში დავიდგეს. 

რებეკა: და სად იპოვნიან ისინი სამსახურს იმისათვის რომ შეგვინახონ?
როზმარი: სასაცილო არაა, ყველაფერი როგორ წრეზე დადის?

რებეკა: როდის აიღებ პენსიას ბებო?

როზმარი: მისმინე. როცა დედაჩემი მუშაობდა ფაბრიკაში კარგი ანაზღაურებაც ქონდა. ყველა გოგოს, ჩემი ასაკისასაც, ან უნდა ემუშავა ან გათხოვილიყო. წარმოგიდგენია?

რებეკა: ძალიან კარგადაც.

როზმარი: მე ის ვიცი, რომ სხვა ფაბრიკაში არ წავალ შიკრიკ გოგოდ. ერთი წელიც საკმარისია. ჭირსაც წაუღია ყველაფერი. გავიქცევი და ცირკს შევუერთდები.
რებეკა: მოიპარე ცხენი და გაათავისუფლე ბოშა შენს შიგნით.

როზმარი: მიყურე.

რებეკა: შენ გაგიკეთებ ამას?

როზმარი: გირჩევნია არა.

შემოდის უნა

უნა: არ დაბრუნებულან?

როზმარი: ელენი და ვერა?

უნა: აბა სხვა ვინ შტერო?

რებეკა: გვეგონა, მათთან ერთად იყავი. 

უნა: არა, არ დამიძახეს. სახლისკენ ავირბინე და იქაც ვერ მოვკარი თვალი. რა გასაიდუმლოებული შეკრებაც არ უნდა ქონდეთ მე არ დამიძახეს.

რებეკა: ელენი დღეს დამრტყმელ ძალაზე იყო.

უნა: ჯერ არც კი დაუწყია.

როზმარი: ანუ შენ გულისხმობ რომ ბევრად მეტი შეუძლია? 

უნა: ან გააჩნია რა მხრიდან შეხედავ. (უბრუნდება სამუშაოს). არასდროს შეხვედრიხართ მის ქმარს. ახალგაზრდები როცა იყვნენ, ერთმანეთან ჩხუბის მეტს არაფერს აკეთებდნენ, მაგრამ ელენი უფრო ჭკვიანი იყო. არასდროს დაუწყებდა ჩხუბს თუ ის ნასვამი არ იყო და ელენი ვერ შეძლებდა მორეოდა. მას შემდეგ რაც ბავშვები დაიხოცნენ, ისიც მოკვდა. ამის გარდა არაფერზე ლაპარაკობდა. აღარც ჩხუბობდნენ. ელენს უწევდა რომ დივნიდან ლოგინში გადაეწვინა ყოველ ღამე. 
რებეკა: საერთოდ როგორ გადაიტანა?

უნა: ვინ იცის? საფლავზე ხაოდა, მაგრამ ამის შემდეგ კრინტს ვერ დააძვრევინებდი. 

როზმარი: რა მოხდა?

უნა: ტუბერკულიოზი, ვერაფრით უშველიდნენ. მე ის მიკვირს ელენი და მისი ქმარი როგორ გადაურჩნენ. ელენმა ყველაფერი გადაიტანა.

რებეკა: ეგ ქალი არასდროს გატყდება.

უნა: უბრალოდ ეგუება. ჩვენ ყველანი ვტყდებით.

რებეკა: ძალიან სერიოზული გახდი.

უნა: მეღადავები? ჩემს ასაკში? ეგ ნაბიჭვარი როჰანი.

რებეკა: ვერავის ვერაფრის გაკეთებას ვერ აიძულებს.

უნა: არა? ის და მისი ტიპი ამას შეგვარჩენენ? ყველაფერი რისთვისაც ვკამათობთ და ვჩუბობთ ამაოა. რამე განსხვავებას ხედავ იმაში რამეს ვიზამთ თუ არა? ეს ისვე კარგად იცი რებეკა, როგორც მე. ერთი ხელით გაძლევენ და მეორეთი გართმევენ. აჰ, ხვალ ვიფიქრებ ამ ყველაფერზე.

როზმარი: ისე სასაცილოა, ერთი წამით რომ დაფიქრდები იმაზე რომ შეიძლება ეს ყველაფერი უცებ დაკარგო არ გეთმობა. 
პაუზა. უნა წყვეტს მუშაობას.

უნა: რომელი საათია?

როზმარი: თითქმის სადილის დროა.

უნა: სადილის მერე არაფრის გაკეთება არ მინდა.

რებეკა: დღეს ბუფეტში რომ ვიყავი კითხვებით ამიკლეს.

უნა: გინდათ ყველანი ჩემთან ჩაიზე მოხვიდეთ ამ საღამოს? სიუზანი მომკლავს, მაგრამ არაუშავს.

როზმარი: კარგი.

რებეკა: მე ჯერ ვერას ნახვა მინდოდა. 

უნა: წერილი დაუტოვე და დაწერე სად ხარ იმ შემთხვევისათვის თუ საძებნელად მოვლენ.

რებეკა იწყებს წერას პერანგის უვარგის მკლავზე. უნა და როზმარი უყურებენ. ვერა შემოდის, დაინახავს მჟავე სახეებს. სიჩუმეა, შემდეგ დაიყვირებს.

ვერა: გამარჯობა, ანგელოზებო. (ხითხითებს)

უნა:არავის არ გვაქვს სასაცილოდ საქმე.

ვერა: ცხოვრება სასაცილოა, უნა ძვირფასო.

რებეკა: სად იყავით თქვენ ორნი?

ვერა: პირს ვისველებდით.

უნა: როჰანი რომ მოსულიყო და მოეკითხეთ?

ვერა: გეთქვათ სადაც ვიყავით და მოვიდოდა და შემოგვიერთდებოდა. 

უნა: სამუშაო დილაა და უკვე ლუდხანაში მოასწარით ყოფნა.

ვერა: იმიტომ ბრაზობთ რომ იქ არ იყავით.

უნა: რა საჭიროა ეს გასაიდუმლოება?

ვერა: ელენს ნერვების დასაწყნარებლად ცოტა ვისკი უნდოდა. კიდევ რაღაცეებიც გვქონდა პირადად განსახილველი.

როზმარი: რა?
უნა: თუ პირადულია, არაა საჭირო გვითხრა.

ვერა: არც გეტყვით. ეს ელენის იდეა იყო. ის ლაპარაკობდა და ელენის ნებართვის გარეშე ვერ მოვაღებ პირს.

როზმარი: სადაა?

ვერა: აააა, ეგ საინტერესო კითხვაა.
უნა: ისე რამდენი პატარა ვისკი მიიღო ნერვების დასამშვიდებლად?

ვერა: არც მაგდენი. დამსვიდდი.

უნა: ორივე მთვრალია.

ვერა: ასე ფხიზელი არასდროს არ ვყოფილვარ.

ელენი შემოდის სიმღერ-სიმღერით. 

ელენი: უთხარი რამე?

ვერა: ერთი სიტყვაც კი არა.

ელენი: ვერა, მე შენ ჩემი ცხოვრება განდე.

უნა: მიდი რა, ჩვენც გვითხარი.

ელენი: მოკლედ გადავწყვიტე, რომ დასვენება არ მაწყენდა. არ ვიცი რამდენი ხნით, მაგრამ რა თქმა უნდა მარტო წასვლა არ გამოვა. თუ გინდათ წამოხვიდეთ, წაგიყვანთ. არ გეტყვით სად, მაგრამ კარგი იქნება.

უნა: ღმერთო ჩემო, დღეს რაც მოხდა იმან სულ გაანადგურა.

ელენი: სულ არა. თუ გინდათ მეტი გაიგოთ, ყველანი ჩემი სახლისაკენ. დღეს ფაბრიკის გარეთაც მოგვიწევს რაღაცის გაკეთება. შენც გეხება როზმარი.

როზმარი: სადილის მერე არ დაბრუნდებით?

ელენი: არა, შე ქათმისტვინა. მაგრამ დამიჯერეთ ამ ადგილს იმდენჯერ ნახავთ, რომ ცხოვრების ბლომდე გეყოფათ. აიღეთ პალტოები. იმოძრავეთ. გაინძერით.

ყველანი ცეკვა-ცეკვით გადიან, ელენი და ვერა მღერიან ,, ჯადოქარის სანახავად მივდივართ, შესანიშნავი ოზის სანახავად“ და სხვებიც უერთდებიან. 

სიბნელე

სცენა მეხუთე

პარასკევი საღამო. 

ოფისი. ორი კარი.  ერთი ტუალეტისაკენ მიდის. მეორე კი ფაბრიკის ქვედა სართულისაკენ. ორი მერხი. ორივე მათგანზე ტელეფონი დევს, ხოლო მათ უკან სკამია. კართან, რომელსაც ფაბრიკის ქვედა სართულზე ჩაყავხარ, დიდი კომოდი დგას. უფრო მომცრო მერხზე დასაკავშირებელიმოწყობილობებია. კედელზე, ჩარჩოში ჩახმულია „მისტერ როჰანი, ხელმძღვანელი“. ელენი შემოდის, მიიხედ-მოიხედავს ოფისში, გადის და ქალებთან ერთად ბრუნდება, ოღონდ უნას გარეშე. მთელი ამ სცენის განმავლობაში ბევრი მოძრაობაა. თან რაღაცეები ამოაქვთ ყუთებიდან და გამალებულები მოძრაობენ ოფისსა და ტუალეტს შორის. 
უნა: (კარს მიღმა)ოჰ, ღმერთო ჩემო. ტკბილო ღმერთო.
ელენი: ვერა, მიდი რა დაეხმარე ერთი ურემი მემკვიდრეობა რომ მოათრია იმის შემოტანაში. გადი და შემოათრიე. 

ვერა გადის.

როზმარი: როგორ მაინტერესებს ვინმემ თუ დაგვინახა. 

ელენი: ვის ანაღვლებს. გინდაც მთელ ფაბრიკას დავენახეთ. მალე მაინც ყველა გაიგებს. კარგი. მაგ კომოდის უკან შეძვერი რებეკა. რა წამსაც ის ორნი მობრძანდებიან ოთახს ჩავხერგავთ. დიდ მერხს მივადგამთ იმ შემთხვევაში თუ როჰანი კაცებს მოყრის იმისათვის რომ შემოანგრიოს აქაურობა.

უნა და ვერა შემოდიან. თან უზარმაზარ ყუთს მოათრევენ.

უნა: ღმერთო ჩემო. ასე მეგონა რომ ამის ამოტანისას სული გამძვრებოდა. მადლობა ვერა, ერადერთი იყავი ვინც დამეხმარა. 
ელენი: რამოდენა ჯაბახანა. თავისუფლად შეიძლება მაგაში ჩაწვე და ისე დაგმარხონ. რამე უფრო პატარა ვერ იპოვე?

უნა: ძირითადად სხვებისთვის მაქვს აქ რაღაცეები.

ელენი: და ვინ გთხოვა მერე ამდენი რამის მოთრევა?

რებეკა: შეხედეთ, ჩქარა, ავწიოთ და მივადგათ კომოდი. 
უნა: მე გამომაკელით. ჩემი წილი სიმძიმეების თრაქვა უკვე ვიტვირთე. ვერ ვსუნთქავ.

ელენი: ჩემს ასაკში სახიფათოა რამე არ ვიტკინო.

ვერა: აბა ყველანი დროზე კომოდის უკან. ღმერთო ჩემო რა უდევს ასეთი? ან რისგანაა დამზადებული? იმ სიმძიმეამომწყდა წელი.
ელენი, ვერა და რებეკა ცდილობენ დაძრან კომოდი.

ელენი: ვერა, არ გამოდის. სრულიად უუნარო ვარ. გოჭი რომ გაიჭედება ორღობეში ასე ვარ.
ვერა: ბეკი, ეს ვერ მაჯობებს მე. დაიკაპიწე სახელოები. (ვერა და რებეკა ახერხებენ რომ დაძრან კომოდი) შენ რა ხელით აწვები?

რებეკა: მიწოლისათვის შეინახე ენერგია, და ნუ მეჩხუბები.

კომოდს კარს მიადგამენ. 

როზმარი: და მერხი?

ვერა: რა მერხი?

როზმარი: ეგეც არ უნდა მივაყუდოთ?

ვერა: დაივიწყე მერხი. კომოდის თუ მოერევა ჩათვალე სუპერმენი ყოფილა. 

ელენი: კარგი. პირველი მისია შესრულებულია. ახლა მიმდებარე ტერიტორიის გაკონტროლებაზე გადავდივართ.

როზმარი: ორი ტელეფონია, ხედავ?

ელენი: ტელეფონები არ მიგულისხმია, ქათმისტვინა. დასაკავშირებელი მოწყობილობა ვიგულისხმე (მიდის მერხთან და თრავს ხელსაწყოს. წინასწარ მომზადებულ ტექსტს კითხულობს.) მოგესალმებით ქალბატონებო, ამბოხებულთა რაზმი გესაუბრებათ, რომელიც ოთხი ქალისაგან და შიკრიკი გოგოსაგან შედგება. გადავწყვიტეთ რომ ვიმოქმედოთ და ასე დავუპირისპირდეთ იმ კაბალურ პირობებს რასაც გვთავაზობენ. გამაგრებულები ვართ ოფისში და მანადე არ გამოვალთ სანამ რაიმე უკეთესს არ შემოგვთავაზებენ. ეს ჩვენი ბოლო კავშირია გარე სამყაროსთან და იღბალს გისურვებთ. (გათიშავს სისტემას). იღბლისა რა გითხრათ მაგრამ ერთი-ორი ალბათ ახლა თავქუდმოგლეჯილი გარბის როჰანისათვის ამბის მისატანად. 
რებეკა: რამდენი ხანი დაჭირდებათ?

ელენი: არა მგონია ბევრი. აბა, ყველანი ერთად შევუდგეთ ამოლაგებას. 

ქალები იწყებენ ამოლაგებას და თან ვითომ საუბრობენ. საჭმელი, ტანსაცმელი, სიგარეტი, ქვაბები, ჩაიდანი, ორი ცალი გაზის ბალონი, ქურა. როზმარის უამრავი ტანსაცმელი აქვს წამოღებული და წარმოსახვითი სარკის წინ დგას და ხან ერთს იზომებს და ხან მეორეს. უნას ყუთიდან კი ნაირ-ნაირი უცნაური ნივთები ამოდის, და ყველაზე სპეციფიურები ქვევით არის ნახსენები.
რებეკა: ელექტრო გამათბობელი რად გინდოდა  უნა?

უნა: ღამ-ღამობით საკმაოდ ცივა ხოლმე, რებეკა.

ელენი: ქალო, რაებს ბოდავ? როდის მოგიტანია გამათბობელი? ხომ იცი რომ ცენტრალური გათბობა გვაქვს?

უნა: ცენტრალური გათბობა შეიძლება მოიშალოს და ეს გამათბობელი კი იქნება.

როზმარი: ორი სათბურა?

უნა: ძალიან აზრიანია ეგეც. ერთს მუცელზე ვიდებ ხოლმე როცა მტკივა და ტყუილა იმედი ნუ გექნებათ რომ გათხოვებთ.

ვერა: ღმერთო დიდებულო. ჩიფსების ტაფაც მოუტანია.

უნა: მადლობას მეტყვით კარტოფილი ფრი რომ მოგინდებათ.

რებეკა: ძალიან მეეჭვება აქ ვინმემ ფრის შეწვა დაიწყოს.
ელენი: როზმარი, შენი აზრით სად ხარ? დგახარ აქ და იზომებ ტანსაცმელებს. მოდის ჩვენებაზე კი არ გამოდიხარ.

როზმარი: უბრალოდ ამ ქვედაბოლოს ვუყურებ. საერთოდ ლურჯს არ ვიცვამ ხოლმე, მაგრამ მგონია, რომ ეს ქვედაბოლო ძალიან ლამაზია. დედაჩემმა მომიტანა დღეს დილით, როცა გაიგო, რომ თქვენთან ერთად მოვდიოდი. ვუთხარი, რად გინდოდა, როჰანის ოფისში ჩაკეტილს ვინ მნახავს-თქო? და ასე მიპასუხა არასდროს იცი რა მოხდებაო.

როზმარი და ვერა საუბრობენ, უნას კი ბუშმილის ბოთლები და უამრავი ტუალეტის ქაღალდი ამოაქვს ყუთიდან.

რებეკა: ყველაზე მნიშვნელოვანი რამეები ცხოვრებაში.

უნა: იცინე, იცინე, ვნახოთ ბოლოს ვინ გაიცინებს. ვიცი, რომ ყველანი მალავთ სასმელს რომელიც მოიტანეთ და არც ველოდები რომ გამოაჩენთ. მაგრამ თუ დიდი ხანი მოგვიწევს დარჩენა იცოდეთ რომ ეს ცოტაა (მიუთითებს ტუალეტის ქაღალდზე) და მერე ჩემთან ნუ მოცუნცულდებით სათხოვნელად. 

როჰანის ხმა გაისმის.

როჰანი: ელენ?
ელენი: გაჩუმდით.

როჰანი: ელენ, შიგნით ხარ?

ელენი: დიახ, მისტერ როჰან. ამოსვლა ხომ მთხოვეთ და მეც ამოვედი.

როჰანი: რა ჯანდაბა წამოიწყე?

ელენი: შენ რა ჯანდაბა წამოიწყე? ჩვენი მიზეზი უკვე გავასაჯაროეთ.

როჰანი: ჩვენი? რამდენი ხართ მანდ?

ელენი: ერთი.

ვერა: ორი.

უნა: სამი.

რებეკა: ოთხი.

როზმარი: ხუთი.

როჰანი: გონს მოეგეთ ქალბატონებო და გააღეთ კარები. (პაუზა) გააღეთ კარი. (პაუზა) გაფრთხილებთ დატოვოთ ოფისი.

ელენი: შენ თითონ წადი.

როჰანი: კარგი ყველანი გათავისუფლებულები ხართ. სათითაოდ ყველა.

ელენი: რა პრობლემაა შენს ადგილს დავიკავებთ.

როჰანი: გიჟები ხართ. გესმით ჩემი, არ ხართ არც ერთი დალაგებული.

ელენი: აააა, ხედავ როგორ გამოდიხარ წყობიდან?

როჰანი: რის გაკეთებას ცდილობთ? ახალვე დავურეკავ მისტერ ბონერს და ყველანი ერთად განვიხილავთ ყველაფერს, ცივილურად. გააღე კარი.

ვერა: ჯანდაბამდეც გზა გქონია.

როჰანი: კიდევ ერთხელ წყნარად მოგიწოდებთ, რომ დატოვოთ ჩემი ოფისი.

ელენი: მართალი ხარ უნდა დაწყნარე. შენი ასაკის კაცებს ხშირად ემართებათ ხოლმე გულის შეტევა. და ნუ ჩაგვაკვდები ხელში. არსადაც არ წავალთ სანამ რაიმე უკეთესს არ შემოგვთავაზებ.

როჰანი: დებილები ხართ.

უნა: საღამო მშვიდობისა მისტერ როჰან და ტკბილი ძილი,

როჰანი: არანაირ ალტერნატივას არ მიტოვებთ.

ელენი: პირველმა შენ წაგვართვი არჩევანის უფლება.

როჰანი: ოჰ, არა. მალე გაიგებთ ვინ გასცემს აქ ბრძანებებს. ვცდილობდი სამართლიანი ვყოფილიყავი, მაგრამ ახლა ყველაფერი სხვაგვარად იქნება. მალე მოგიწევთ ყველაფრისათვის თვალის გასწორება და იმასაც მიხვდებით ვის უპირისპირდებით. 

ელენი: პირდაპირ შიშისაგან ვკანკალებ.

როჰანი: ყველა თანამშრომელს სახლში გავუშვებ. თუ ვერ შემოვალ ოფისში, არც არავინ არ იმუშაებს.

ვერა: მაგას რა მნიშვნელობა აქვს? როცა აქ იყავი, რას იტყვი,  მოდიოდა და მოდიოდა შეკვეთები.

როჰანი: იცინეთ, იცინეთ, იმასაც ვნახავთ ბოლოს ვინ გაიცინებს.

ელენი: გავსკდი სიცილით. წადი, წადი სახლში დედიკოსთან პამპერსი გამოგიცვალოს.

უნა: საწყალი მისტერ როჰანი, ასე მეგონა რომ იტირებდა.

ვერა: როგორ გგონია მართლა ეგრე იზამს?

ელენი: არა.
რებეკა: შეიძლება. როცა დამშინებელს ისე არ გამოსდის როგორც უნდა, მერე ცდილობს იმაზე იყაროს ჯავრი ვისზეც ხელი მიუწვდება.

ელენი: დავიცადოთ და ვნახავთ. მგონი ძალიან დიდხანს მოგვიწევს აქ ყოფნა.

ვერა: ყველას უშვებს სახლებში. ნამდვილად გააკეთა. 

როზმარი: ძალიან კმაყოფილები იქნებიან. პარასკევი საღამოა და სახლში წავლენ დაისვენებენ. ფული ისედაც აღებული აქვთ. 

რებეკა: აქ თუ დიდხანს დავრჩებით ასეთი ნასიამოვნები აღარ იქნებიან. ფული აღარ ექნებათ.

ვერა: როჰანსაც ზუსტად ეგ უნდა. ძალიან ცდება თუ გონია, რომ ეს ჩვენ უკან დაგვხედვს. 

როჰანი: ელენ.

ელენი: ღმერთო ჩემო, დაბრუნდა.

როჰანი: ელენ.

ელენი: რა?

როჰანი: ოთხ საათამდე გაძლევთ დროს.

ელენი: მთელი სამყაროს დრო ჩვენია.

როჰანი: რამოდენიმე საათი შეგიძლიათ დატკბეთ თქვენი ამბოხებით. ერთი დღეც რომ გაძლოთ იცოდეთ, რომ გაგყინავთ. ყველა გამათბობელს გამოვრთავ.

ელენი: ელექტრო გამათბობლებით ვართ მოსულები. ასე რომ ის რასაც დაწვავს იმის გადახდა მოგიწევს.

როჰანი: ძალიან კარგი, მაშინ ელექტროობასაც გავთიშავ.

ელენი: და დაცვის სისტემა? ეგეც ხომ გაითიშება. 

როჰანი: პირდაპირ გეუბნებით. დღეს ბოლოჯერ ხართ ამ ფაბრიკაში. ოთხი საათი გახდება თუ არა დაცვას მოვიყვან. 

ელენი: როჰან, გონს მოეგე. დაცვა არასდროს ერევა მსგავს კონფლიქტში თუ ყველაფერი უკიდურესობამდე არ მივიდა და ძალიან კარგად იცი რომ დიდი დრო დაგჭირდება რომ დაითანხმო. გააჯვი.

უნა: როგორ გგონია მართლა მოიყვანს დაცვას?

ელენი: ჯერ არა. ჩვენზე კარგად იცის რომ არ გაირყევიან სანამ სიტუაცია ძალიან არ დაიძაბება.

როზმარი: გავაკეთო ჩაი?

ელენი: რა?

როზმარი: ჩაი?

ელენი: იყოს გავაკეთებ. ვერა, მომეხმარე რომ ყველაფერი ტუალეტში შევიტანოთ და იქ დავაწყოთ. დანარჩენებმა ლოგინების გაშლა დაიწყეთ.
ელენი და ვერა გადიან. დანარჩენები ზეწრის, ბალიშებისა და გადასაფარებლების გაშლას იწყებენ. ელენი შემოდის. აიღებს იმ ზეწარს რომელიც უნამ მოიტანა?

ელენი: ეს ის ზეწარია ჩვენთვის რომ ჩადე? როგორ უნდა გავიყოთ? იმხელაა პატარა ბავშვის აკვანს თუ ეყოფა.

უნა: მაგაზე არ მიფიქრია, პირდაპირ ჩემი საწოლიდან ავიღე.

როზმარი: მე და უნა დავეტევით. შენ ჩემი საძილე ტომარა აიღე ელენ.

ელენი: მადლობა, როგორც ჩანს მომიწევს. დებილი უნა, ვერ ენდობი რა ადამიანი. (გადის)

შემოდის ვერა

უნა: შენზე მეტად სანდო მაინც ვარ.
ელენი:(კარს მიღმა) ეს დამპალი ჩაიდანი წყალს აპარებს, მგონი ხვრელი აქვს, ვინ მოიტანა?

ვერა: მგონი შენ.

ელენი შემოდის.

ელენი: ჩემს ჩაიდნებს ხვრელები არ აქვთ.

რებეკა: ელენ, შენ თქვი ჩაიდანს მე მოვიტანო.

ელენი: ჩემს ჩაიდნებს ხვრელები არ აქვთ. მე უკეთ არ ვიცი.

უნა: ერთი წუთით ქალბატონებო.

უნა ამოაძვრენს კიდევ ერთ ჩაიდანს. და დადებს იატაკზე ელენის გვერდით და ჩაიღიმებს.

უნა: აიღე.

ელენი: მადლობა. აბა წავიდა წვეულება.

სიბნელე.

სცენა მეექვსე
შაბათი დილა

ვერა: კუნძივით მეძინა.

რებეკა: როგორც კი ბალიშზე თავი დადე ეგრევე გაითიშე.

ელენი: ოჰ, ერთი თავგადასავალი იყო. 

რებეკა: როგორ გამოიძინე საძილე ტომარაში, ელენ?

ელენი: აზრზე არ ვიყავი შიგნით თუ უნდა ჩავწოლილიყავი, სანამ შუაღამისას თავში არ დამკრა, რაში ჭირდებოდა შესაკრავი. ოთხ საათამდე უაზროდ ვხვალნცალებდი და სასტიკად მციოდა. ვერა და ვერ გავთბი. ერთი გადასაფარებელი როზმარის მოვპარე, მეორე უნას. ღმერთო ჩემო, თითქოს ჩრდილოეთ პოლუსზე იყვნენ, ისეთი გახვეულები იყვნენ მატლებივით. რას აკეთებენ ტუალეტში. როზმარი, რას აკეთებ მანდ?
როზმარი: კბილებს ვიხეხავ.
ელენი: შენს ადგილას ამდენ ყურადრებას არ დავუთმობდი, ბაჭიავ.

როზმარი შემოდის

როზმარი: შენ ვის რას ეუბნები უკბილოვ. ღამე ვინმეს რომ მოელანდო გული შეუღონდება. (გადის)

ელენი: ცოტა ჭკუით იყავი, თორემ გადაგაყლაპებ შენივე კბილებს.

უნა:(ტუალეტიდან უძახის) დაანებე რა თავი.

ელენი: კიდევ კარგი შენი ხმა გავიგონე. იმდენი ხანია მანდ ხარ უკვე ფიქრი დავიწყე რომ ჩაირეცხე.

უნა: ნუ გეშინია. არავინ ჩაირეცხავს თავს.

ელენი: არა, არ მეშინია. მოდით რა დროზე. საშინლად მშია და ჩაიც მინდა.

უნა: ჩაი მზადაა.
ელენი: მტაცებელმა ვერამ დალია. 

უნა შემოდის

უნა: ისე როჰანი კარგად იყოს და ტუალეტი გომურს მახსენებს. ელენ, საპირფარეშოში საჭმლის მომზადება ჰიგიენური ვერ იქნება.

ელენი: როდიდან ხარ სისუფთავეზე ორიენტირებული? იქ მოვამზადებთ და მორჩა.

უნა: რატომ?
ელენი: იმიტომ რომ არავინ მინდა ნახოს როგორ ვამზადებ.

(გადის)

უნა: და ვინ გითხრა რომ შენ უნდა აკეთო საჭმელები? გგონია რომ ჩვენ მოგწამლავთ?

ვერა: შენ ჩაის მომზადებაც კი არ იცი.

უნა: ანუ რა მე უსარგებლო ვარ სახლში.

ვერა: სულ შენი უფროსი დის გაფუჭებული ხარ.

რებეკა: შენ და როზმარის შეგიძლიათ თეფშები დარეცხოთ.

უნა: მადლობა. 

რებეკა: რა კარგი იქნებოდა ერთი შხაპი რომ ყოფილიყო. ამ ყველაფრის ბოლოს ეჭვი მაქვს საშინლად აყროლებულები ვიქნებით. 

უნა: შხაპი რათ გინდა? ხელსაბანი ხომ არის და ჩაიდანიც შეგიძლია აადუღო.

რებეკა: ადამიანები ხანდახან იბანენ ხოლმე.

უნა: წითელ პარასკევს ყოველთვის ვიბან.

ვერა: რატომ მაინც და მაინც წითელ პარასკევს?

უნა: ეგეთი ჩვევა მაქვს და ტრადიციების დარღვევა არ შეიძლება.

რებეკა: აქედან რომ გავალთ პირველივე სააბაზანოში ჩაგაგდებ. 

ელენი შემოდის

ელენი: თქვენ არ იცით რას როგორ  გაუმკლავდეთ. მე და უნა უფრო მეტს ავიტანთ და გავუძლებთ ვიდრე თქვენ ყველანი ერთად.

რებეკა: ალბათ რომ კი.

ტელეფონი რეკავს.

ელენი: შენ უპასუხე, რებეკა.

რებეკა: რატომ მე? მე არავინ დამირეკავს. 

ელენი: რა იცი? იქნებ ტელევიზიიდან გიკავშირდებიან. შენ ყველაზე მჭერმეტყველი ხარ.

რებეკა პასუხობს ტელეფონს

რებეკა: გისმენთ. დიახ... დიახ... ის აქ არის თუ მასთან ლაპარაკი გსურთ.... ის ზრდასრული ქალია.... თავისი აზრებითა და შეხედულებებით... მისმინე, არ ვარ ვალდებული შენი ბრალდებები ვისმინო. თუ შენს ცოლთან გინდა საუბარი, დავუძახებ.... ვერა, გამოიცანი ვინაა?

ვერა: ვინ?

რებეკა: სხვა ვინ იქნება?

ვერა: რა უნდა?

რებეკა: არა მგონია წამოწყებაში მხარს გიჭერდეს.

ელენი: მე გავუმკლავდები თუ გინდა.

ვერა: მადლობა. თავადაც მოვახერხებ. (მიდის ტელეფონთან) ჰო?.... დაუწიე ხმას და გარკევევით ილაპარაკა, ლანძღვის მეტი არაფერი ისმის.... რა? ღმერთო ჩემო! დედაჩემი მათთან არ არის? რას ნიშნავს დედა უნდათ? მამა არ ყავთ? ისინი ისევე არიან ჩემები, როგორც შენი.... რასაც გეტყვის ისე გააკეთე.... არა, არ მოვდივარ.... სწავლა მოგიწევს. ვინ მოგამარაგა ამ კულუარული ინფორმაციით? ყველაფრის გჯერა რასაც ენდი ბონერი გეუბნება? აი, რას გეტყვი. შენმა ძმაკაცმა ბონერმა ქალაქში საუკეთესო ექიმები დაიქირავოს შენი შვილებისავის თუ ასე ახლოს ხართ.... რას ნიშნავს სუფთა პერანგი არ გაქვს კვირისათვის? ბონერი ერთ ტიპს იცნობს, რომელსაც პერანგების ფაბრიკა აქვს და დაგითრიოს ერთი ცალი. წადი შენი (დაახეთქებს ტელეფონს და მივა თავის სკამთან. პაუზა) ახლა ორივე მათგანს აქვს ბატონები. დედაჩემი ალბათ დაღლილობისაგან ფეხზე ვერ დგას. არ უნდა გამეშვა უფროსი სკოლაში. 
ელენი: ამ ყველაფერზე მხოლოდ მას შემდეგ ფიქრობ რაც უკვე მოხდება.

ვერა: არა. მართალია, რომ ბრაზობს. ჩემი ბრალია. გასაგებია, რომ ნერვიულობს, მაგრამ ბონერთან რა ჯანდაბას აკეთებდა? სიბრაზისაგან გავწითლდი. დედაჩემს ყველაფერი ეცოდინება. კარგად იქნებიან.

პაუზა

უნა: შენ ჩაის გაკეთებას არ აპირებდი ელენ.

ელენი: ჩაიდანს დავადგამ. 

უნა: ვაიმე, ერთი წამით მაინც წარმოიდგინეთ რა მოხდება წყალი რომ გაგვითიშონ? რას ვიზამთ ჩაის გარეშე?
ელენი: მაშინ ბუშმილის მარაგის გახსნა მოგვიწევს.

უნა: არა, არ ვხუმრობ. ჩაის გარეშე ვერ გავძლებდი.

რებეკა: და ამას ამბობს ადამიანი, რომელიც წელიწადში ერთხელ ბანაობს.

უნა: შენ საერთოდ სახლში არ გაქვს წყალი და ჯანდაბიდან გიწევს მოტანა, არა?

ელენო: გოგოებო, ახლა ჩხუბი ნამდვილად არ გვაწყობს.

უნა: აუ, ამას ვინ ამბობს. თავად ქალბატონი სიმშვიდე და სიწყნარე.

უნა ანთებს სიგარეტს და უყურებს ელენს, რომელიც ჩაის ჭიქას იღებს. ტელეფონი რეკავს.

ელენი: ღმერთო ჩემო, თანდათან სასწრაფოს პალატას ვემსგავსებით.

ვერა: არ ვაპირებ მასთან ლაპარაკს. რებეკა, უპასუხებ?

რებეკა: არა.

პაუზა. ელენი მიდის ტელეფონის საპასუხოდ. 

ელენი: ნამდვილად აქაა. უნა, შენი და სიუზანია. 

უნა: ღმერთო ჩემო. (სასწრაფოდ ჩააქრობს სიგარეტს)
ელენი:სიუზანმა არ იცის რომ ეწევა. 

უნა: გაიგონებს. ყველაფერი ესმის.

ელენი: გასაგებია, რომ ყველაფერი ესმის, მაგრამ ტელეფონის მეორე მხრიდან ნამდვილად ვერ იხედება. 

უნა მიდის ტელეფონთან.

უნა: ჰო.... გისმენ, სიუზან. უნა ვარ.

ელენი: ეგ რომ არ გეთქვა უეჭველი ეგონებოდა რომ გრიზლი ელაპარაკება.

უნა: სიუზან, საშინლად ისმის.... ნუ წუხარ, რომ ხვალინდელი მესის გაცდენა მიწევს, შენ მიდი ჩვენ ორის ნაცვლად. ღმერთს უყვარხარ, ჰო, გადავცემ... ჩვენთვის მღვდელს აწირვინებს. რას ამბობ? ლუდხანაში ხარ? რამდენი ხანია რაც მანდ ხარ? რამდენი დალიე. ხომ იცი ორზე მეტის დალევა არ შეიძლება შენთვის..... მომისმინე. დროზე გადი ქუჩაში. ნუ გახდი ხალხის სალაპარაკოს. სიუზან, ვიცი რომ მთვრალი ხარ, სხვა შემთხვევაში ეგრე არასდროს არ იცინი.,,, სიუზან... ტელეფონი გათიშა. რა გავაკეთო ? სამოცდაათს გადაცილებული ქალი, შაბათს დილას კაცთან ერთად ლუდხანაში ზის.
ელენი: მისი ცხოვრებაა, შეეშვი.

უნა: შენთვის ადვილი სათქმელია. არაა სანდო. 

ელენი: ყოველ შემთხვევაში რაც არ უნდა მოხდეს დისშვილის ყოლის არანაირი შანსი არ გაქვს.

უნა: ნუ იძახი ეგეთ რამეებს ჩემს დაზე.

როზმარი: ელენ?

ელენი: რა?

როზამრი: მესაზე რა ვქნათ? დედაჩემი მომკლავს, რომ იცოდეს რომ არ მივდივარ. ეტყობა თავიდან ამოუვარდა, რომ კვირაა. 

ვერა: მეც დამავიწყდა.

უნა: ყველას როგორ დაგვავიწყდა?

პაუზა.

ელენი: რადიო გვაქვს და შეგვიძლია იქ მოვუსმინოთ.

უნა: ეგ მხოლოდ მათთვისაა ვინც ავადაა ანუუნაროა მივიდეს.
ელენი: მერე ? ჩვენც არ შეგვიძლია მისვლა.

უნა: არა, ჩვენ მაგ კატეგორიას არ მივეკუთვნებით. მინიმუმ კომუნისტურ ციხეში მაინც უნდა ვიჯდეთ, რომ არ შეგვეძლოს მისვლა.
ელენი: და ჩვენ რა ციხეში ვართ?
უნა:არანაირში. თავისუფლად შეგვიძლია ავდგეთ და გავიდეთ. 
ელენი: და მერე ამ ჩვენი საქციელისათვის ჩაგვსვან არა? მომხედე, ვერ წავალთ მესაზე, და მესა რომ მოვიდეს ჩვენთან?
უნა: ვინ?

ელენი: მღვდელი რა თქმა უნდა.

უნა: სულ გადაირიე?

ელენი: მაგრამ მათ ხომ იციან, რომ ჩვენ ვერ მივალთ და ამიტომ ისინი რომ მოვიდნენ ჩვენთან?

უნა: ღვთის გულისათვის ისინი აქ არ მოვლენ.

ელენი: რატომ?

უნა: იმიტომ, რომ არ უნდა მოელოდე, რომ მღვდელი მოირბენს რამოდენიმე ქალისათვის, რომლების გამოკეტილები არიან პერანგის ფაბრიკაში.
ელენი: მაგრამ მე მოველი.

უნა: მთელი ქალაქი ჩვენზე ილაპარაკებს ამას თუ გავაკეთებთ.

ელენი: ჩვენ ისედაც ვართ უკვე განსახილველი თემა. სად არის ცნობარი? (იპოვის ცნობარს) მხოლოდ ერთი გზა არსებობს ამის მოსაგვარებლად.

ვერა: შენ არ დაურეკავ მათ.

ელენი მიდის ტელეფონთან. 

ელენი: რატომაც არა. რომელს დავურეკო?

ვერა: ყველაზე ახალგაზრდას.

ელენი: მიჩელს?

უნა: მამა მიჩელს.
ელენი: გამარჯობა, გამარჯობა, შეიძლება მამა მიჩელს ველაპარაკო. არა, ეს ავადმყოფი არ რეკავს, უფრო მნიშვნელოვანია. მისმინე, ძვირფასო, შეიძლება თავად მღვდელს ვესაუბრო და არა მის მდივანს, გთხოვთ მოიყვანეთ ის ტელეფონთან... მადლობ... მამაო მიჩელ. გამარჯობა მამაო. პერანგების ფაბრიკიდან გირეკავთ... მე ვარ... უკვე გაიგეთ... მთელი ქალაქი საუბრობს ამის შესახებ... მამაო, ხომ იცით როგორია ქალაქი... მამაო შეიძლება პირდაპირ რაღაც გთხოვოთ, მოხვალთ და ჩაატარებთ წირვას ჩვენთვის? არც ერთ ჩვენგანს არ სურს გააცდინოს - (გრძელი პაუზა). ყველფერს ორი მხარე აქვს.

უნა: ის არ მოდის.

ელენი: არა, არ მოდის.

ვერა: რა თქვა?

ელენი: ის ფიქრობს რომ სახლებში უნდა წავიდეთ და მუხლებზე დავემხოთ და ღმერთს მადლობა გადავუხადოთ იმისათვის, რომ სამსახური გვაქვს. იმასაც ფიქრობს, რომ კონსტრუქციულად უნდა მოვიქცეთ, მით უფრო რომ კათოლიკე ხელმძღვანელი გვყავს.

ვერა: და ჩვენ ვინ ვგონივართ საერთოდ?

პაუზა. უნა მიდის ტელეფონთან.

უნა: გახსოვს ნომერი?

ელენი: 2367

უნა კრიფავს ნომერს

უნა:მამა მიჩელი გეთაყვა.... ხომ გაიგონე რაც გითხარი, დაუძახე მამა მიჩელს... ერთ-ერთი ფაბრიკის ქალი გესაუბრებათ. ვიცი, რომ ახლახანს გელაპარაკეთ, თქვენი პასუხიც მოვისმინეთ, უბრალოდ მინდა იცოდეთ მამაო მიჩელ, რომ მაგარი ნაბიჭვარი ხართ. (მშვიდად დებს ყურმილს)
სიბნელე

სცენა მეშვიდე
შაბათი ღამე.
ქალები დასაძინელბლად ემზადებიან. ვერა ჩამოჯდება საწოლზე და ეწევა. რებეკა ელენს თმას უვარცხნის. ელენი ერთ სატრიალო სკამზე ზის, მეორეზე - უნა ჩაის ჭიქით ხელში. როზმარი ტუალეტშია. როცა შუქი აინტება მოკლე პაუზაა, ხოლო შემდეგ უნა დაახველებს.

უნა: ტელეფონი გადაჭრეს. არა, ვინმე რომ შეუძლოდ გახდეს და სასწრაფოდ ექიმის გამოძახება იყოს საჭირო?

ვერა: ნუ ლაპარაკობ რა ავადმყოფობაზე. ისედაც უამრავი საზრუნავი მაქვს.

ელენი: ტელეფონი იქნება თუ არ იქნება, მღვდლის მოძებნას მაინც არ აქვს აზრი.

ვერა: ნეტავ დედაჩემს მოესწრო დარეკვა სანამ ეს მოხდებოდა.

უნა: გათბობასაც გათიშავს?

რებეკა: დრო მიეცი და მაგასაც იზამს.

უნა: ერთი ელექტრო გამათბობელი ბევრს ვერაფერს გვიზამს, არა?

ელენი: ზაფხული მოდის. 

პაუზა

უნა: ნეტავი მაყვლის ჯემი არ შემეჭა. (პაუზა) არ შეიძლება ჩემთვის მაყვლის ჯემი. მუცელს მტკენს.

ელენი: კიდევ კარგი ფეხებზე არ მოქმედებს.

უნა: რაც აქ ვარ არასდროს დამიწუწუნია ფეხების გამო. 

ელენი: რომც დაგეწუწუნა, მაინც არავინ გისმენს.

უნა: არასდროს არ გვაქვს სახლში მაყვლის ჯემი.

ვერა: აბა რას ეცი და გადასანსლე? იმიტომ რომ ფართო თვალები გაქვს და ვერ დაოკდი, აი სულ ეგაა.

უნა: უბრალოდ მინდოდა ამით კარაქი დამეზოგა, სულ ესაა. რაც არ უნდა ცადო და როგორც არ უნდა გაირჯე, მაინც გაილანძღები რა ადამიანი. 

ვერა: მალე მორჩებით თქვენ ორნი რომ შუქის ჩაქრობა და დაძინება შევძლოთ?

ელენი: შუქში ვერ იძინებ?

ვერა: ვერა.

რებეკა: მალე მოვრჩებით.

ვერა: ცოტა აჩქარდით რა.

უნა: როზმარი ჯერ კიდევ აბაზანაშია.
ვერა: რამენაირად გამოიგნებს სიბნელეში გზას.

უნა: არავის შევხვედრივარ ვინც დაძინებამდე თავს იწესრიგებდეს. როგორ ფიქრობ კიდევ გამოჩნდებიან?

ელენი: მეგონა რომ ბონერი გამოჩნდებოდა.

რებეკა: დუბლინიდან მოიყოლებს ვინმეს?

ელენი: სავარაუდოა.

უნა: დუბლინიდან კაცი არა მგონია როჰანის მხარეს იყოს.

ელენი: ჩვენთანაც მოუწევს მოლაპარაკება და შესაბამისად როჰანთანაც. გადარჩენა დუბლინის ციდან ცვივა ღვთიური მანანასავით. მისტერ როჰანმა შეიძლება ლოცვებიც აღავლენინოს ფაბრიკის ტერიტორიაზე.

ვერა: ნეტავ დედაჩემი თუ ცდილობდა დაკავშირებას და ვერ გამოვიდა?

რებეკა: რამე რომ მომხდარიყო აუცილებლად გაიგებდი. არაფრის გაგება კარგის ნიშანია.

ვერა: ოჰ, როდიდან გახდი ნიშნების ექსპერტი? ბავშვი გყავს სადმე მიგდებული და არ ვიცით?

უნა: ღმერთო ჩემო, ვერა.

ვერა: ნეტავ ხალხი სხვების საქმეებსი ცხვირს არ ჰყოფდნენ. 

რებეკა: უბრალოდ ვიფიქრე - 

ვერა: ნუ შეიწუხებ ფიქრით თავს.

რებეკა: კარგი, შე ბებერო ძუკნა.

ელენი: გეყოდა, ვერა. სადილის მერე გიჟს გავხარ. ხმას ვეღარ ვიღებთ შენი შიშით, ეგრევე ადამიანის სახის ახევაზე გადადიხარ. თუ ასე გინდა მათი ნახვა წადი ღამე და დილით ადრე მოდი. ცოტა დამშვიდდები. მე ვიცი რასაც განიცდი. განა ეს ყველაფერი არ მა
ქვს გამოვლილი?
შემოდის როზმარი.

ვერა: ამით იმის თქმა გინდა, რომ ჩემებსაც ის დაემართებათ რაც შენებს? (პაუზა. ვერა დგება.) ამით იმის თქმა გინდა, რომ ჩემებსაც ის დაემართებათ რაც შენებს?

ელენი: არა, მაგას არ გეუბნები.

ვერა: ჯობია ეგ აზრადაც არ გაივლო, გასაგებია? დიდი გოგო ხარ უკვე ელენ. ყველას შეგიძლია დაუპირისპირდე და თქვა ყველაფერი რაც მოგინდება. შენ მოგვიყვანე აქ, შენს გამო ვართ ამ მდგომარეობაში და არც კი გიფიქრია იმ სირთულეებზე რისი გადატანაც მოგვიწევს. არა მხოლოდ ჩვენ, არამედ ყველას ვინც დღეს როჰანმა სახლებში გაუშვა. კიდევ ერთი რამე დაიმახსოვრე. შეიძლება სქელკანიანი ხარ, მაგრამ ეგ უფლებას არ გაძლევს ის მითხრა რაც გინსა, იმიტომ რომ ეს უსამართლოა. ნებისმიერი შეგიძლია დააჩმორო, მაგრამ არა მე. შემიძლია გაგიმკლავდე. დიახ, შემიძლია ! ამის დედაც ვატირე. 

რებეკა მიდის ვერათან.

ვერა: სულ დავიბენი. ბოდიში. არ ვიცი.

ელენი: არაუშავს.

უნა: ელენ!

ელენი: არ მინდა ამაზე საუბარი.

უნა მიდის და ბუშმილის ბოთლს ხსნის.

უნა: ესეც ასე გახსნილია.(უნა ელენს ვისკის დაუსხამს) ეს შენ.

ელენი: გმადლობ.

უნა: როზმარი, მიდი ჭიქები მოაცუნცულე.

როზმარი მოდის კიდევ სამი ჭიქით, უნა ორში დაასხმას.

უნა: აჰა, რებეკა.
როზმარი: და მე?

უნა: ეგერ ონკანში უამრავი წყალი მოდის და დალიე რამდენიც გინდა. აბა წარმატებები.

ვერა: მე შენზე უარესი მჩაგვრელი ვარ. მჩაგვრელზე უფრო მეტი. ამიტომაც ვთქვი რაც ვთქვი.
ელენი: რა თქვი? რა თქვი ისეთი რასაც არ ფიქრობდი? ბავშვები, ბავშვები. ერთი ყველაფრის დედაც. მათი დედაც. ამად არ ღირან. ერთ წელიწადში სამნი დავმარხე. რა დანაკლისია. დამიჯერე, მთელი იმ ცრემლებისა და მწუხარების ვითომდა გაზიარების უკან, ხალხი იმაზე უარესებს ლაპარაკობდა ვიდრე შენ, ვერა. ერთ ქალს მივუახლოვდი და პანიკაში ჩავარდა რადგან ჩათვლა რომ შეიძლება მისი ოჯახისათვის გადამედო რამე. ხალხს ეგონა რომ ჩემი ერთი შეხედვა დააინფიცირებდა მათ. უკვე იმას ვფიქრობდი, რომ მოსიარულე ვირუსი ვიყავი, ყველასათვის საძულველი. უნა, რომ არა აქამდე საგიჟეთში ვიქნებოდი. ყოველ დღე ყველაფერს ვხეხავდი და ვწმინდავდი. ასე მეგონა, რომ თუ ყველაფერს გავწმენდდი სხვებს აღარ მოუწევდათ იმის გადატანა რისაც მე. რა იდიოტი ვიყავი არა?

უნა: საკმარისია ელენ. ვერამ ხომ მოგიბოდიშა.

ელენი: გახსოვს უნა, ერთ დღეს ძალით რომ გამომათრიე ქუჩაში და რომ არ მოგყვებოდი და თმებში რომ მწვდი? მთვრალ ქალებს ვგავდით.

უნა: და ვინ თქვა რომ არ ვიყავით?

ელენი: უბრალოდ ერთი საკითხია ვერა. ძალით არავინ მომიყვანია აქ. 

ვერა: ვიცი, ვიცი. უბრალოდ ენას კბილი ვერ დავაჭირე.

ელენი: დამასრულებინე. ყველამ ვიცით აქ რატომაც ვართ გამოკეტილები. და რაღაც პერიოდი ვერც გვაიძულებენ წასვლას. პირიქით. ეს ჩვენი ერთადერთი შანსია რომ დავაჩოქოთ. მინდა ვნახო როგორ მოღოღდენიან, და მხოლოდ ამის შემდეგ გამოვალთ აქედან. სულ უფასოდ ვიმუშავებდი მაგ დროს მოვესწრო ოღონდაც. 
უნა: არა, მე ეგრე არ მაწყობს. უფასოდ სახლში დაჯდომა მირჩევნია აქ ყოფნას. 

რებეკა: მართალია. აქ იმისთვის ვართ რომ რაც შეიძლება უკეთესი შედეგები მივიღოთ და ჩვენ თუ არ ვიწვალეთ, ჩვენი მომავლისათვის არავინ გაანძრევს ხელს. ამიტომ ვარ აქ, არა?
უნა: კი. ღმერთი გულმოწყალეა.

ელენი: სამწუხაროდ ხელფასებს არ გვიხდის. 

უნა: თუ პოლიტიკა ან რელიგიის შესახებ აპირებთ ლაპარაკს, ავდგები და წავალ. ერთი საღამოსათვის საკმარისად ვიჩხუბეთ. რა შეიცვლება ჩვენისთანებისათვის რაც არ უნდა მოხდეს?

ელენი: შენნაირების გამოა ეს ქვეყანა ისე როგორცაა.

უნა: ჩვენი ურთიერთობა ორმხრივია. როგორც ის ზრუნავს ჩემზე, ისე ვზრუნავ მე მასზე. აბა კიდევ ვის დავუმატო?

რებეკა: არ ვიტყოდი კიდევ ერთ-ორ წვეთზე უარს.

უნა: ყოჩაღი გოგო. მომაწოდე ჭიქა. 

როზმარი: და მე?

უნა: შენ ხომ გითხარი ონკანში ბლომად წყალი მოდის-თქო. 

ელენი: დაუსხი რა უნა. მოკეტავს მაინც. წადი და წყალი მოიტანე. იმდენს დაგისხმა, რომ გემო მიეცეს მაგრამ არ გაწყინოს..
უნა: კარგი, მაშინ დედამისს შენ გაეცი მერე პასუხი.

ელენი: დიახაც, გავცემ.

ვერა: უნა, აჰა ჩემი. საერთოდ არ ვარ ვისკის ხასიათზე. 

როზმარი: რა?

ვერა: ჩემს ყუთში ჩაიხედე, ჯინი და ტონიკი უნდა მქონდეს და მოიტანე რა.

როზმარი: კარგი.

ელენი: მოკლედ რა ხდება რა? კიდევ კარგი როჰანი არაა აქ და ვერ ხედავს, თორემ ჩათვლიდა რომ პიკნიკი გვაქვს გამართული.

რებეკა: საკმარისად ბევრ პიკნიკებზეა ნამყოფი.

როზმარი შემოდის ჯინი, ტონიკი და ჭიქა მოაქვს.

როზმარი: მგონი უმჯობესია ჯინი მივირთვა.
ელენი: აიღე რასაც გაძლევენ და მოკეტე.

როზმარი: ჯერ ვისკი რომ გავსინჯო და შემდეგ ჯინი არ შეიძლება?

ელენი: არა.

როზმარი: შენ არ გეკითხები. ვერას ვკითხე.

ვერა: ვნახოთ.

ელენი: შეიძლება ცოტა კიდევ დავლიო?

უნა: შენი საკუთარის გახსნაზე არ გიფიქრია?

ელენი: ნუ წუხარ. უკვე დავითვალე შენი რამდენი მმართებს. ყველა იღებს შენგან ყველაფერს უსასყიდლოდ, მაგრამ მე უკვე ვიცი რომ უფასოდ არაფერი მერგება.

უნა იღებს ელენის ჭიქას და უსხამს.

უნა: ძალიან რბილი ვარ.

ელენი: ჰო, კარამელიანი ნაყინივით. ისეთი ტკბილი ხარ, შეიძლება შემომეყლაპო. ისე სად გაგონილა ქეიფი სიმღერის გარეშე? ვინ დაიწყებს? როზმარი?

როზმარი: არ შემიძლია.

ელენი: არაფერი?

როზმარი: არა. რებეკას სთხოვე.

რებეკა: ასე დაძალებით არაფერი გამოვა. ვერა, მიდი დაიწყე. 

ვერა: ხომ იცი რომ მხოლოდ ერთი სიმღერა ვიცი? და სწორედ იმას ვიმღერებ. ზოგჯერ როგორი ჩათლახი ხარ რებეკა. კარგი, მოიცადე ერთი წამი.

ვერა და რებეკა იწყებენ სიმღერას. 
უნა: ცეკვა არავის გინდათ?
უნა მარტო ცეკვავს, და სხვები უყურებენ.
უნა: კარგ ჯაზს არაფერი ჯობია. იყო დრო და მხოლოდ ჯაზს უკრავდენენ. ელენ, მიდი რა ჩამოასხი ვისკი.

ელენი:რა გგონიათ ვინ ვარ?  მიმტანი გოგო თუ მორბენალი ბაჭია?
უნა: მიდი. ორჯერ ხომ დაგისხი.

ელენი: სადაა ჭიქა?
უნა: არ ვიცი. 

რებეკა: აგერ. მე დაგისხამ უნა.

უნა: ნამდვილი წმინდანი ხარ, რებეკა.

რებეკა: წადი გააჯვი, რას მეღადავები.

ელენი: აბა, აბა. გიჩივლებთ უფროსობასთან. მე შენ გეტყვი შორს ვარ წასასვლელი თუ რა. გავჩერდეთ რა. მძიმე და გრძელი დღე იყო. 

უნა: მოდი რა. კიდევ ერთიც გადავკრათ.

ელენი: მისმინე, მოდი აბა ახლა აზრზე და მოფხიზლდი ცოტა.

უნა: ხვალ დილით მაინც არ ვართ ადრე ასადგომი. 

როზმარი, რომელიც სვამდა მას შემდეგ რაც ვერამ და რებეკამ სიმღერა დაიწყეს, ხმამაღლა იწყებს სიცილს.

ვერა:რა გჭირს?

როზმარი: არაფერი, უბრალოდ ელენი წარმოვიდგინე ბაჭიას კოსტუმში, პატარა ფუმფულა კუდით.

ელენი სიცილს იწყებს და სხვებიც აყვებიან. როზმარი ფეხზე ძლივს დგას.

ელენი:გაიყვანეთ.

ელენს და უნას როზმარი გაყავთ. ვერა და რებეკა უსიტყვოდ ჩამოჯდებიან.

ვერა: დაიღალე?
რებეკა: ცოტათი. შენ?
ვერა: კი. რაღაც ძალიან წყნარად ხარ.
რებეკა: არა, არ ვარ. უბრალოდ არ მისმენდი.
ვერა: კიდევ ბრაზობ?
რებეკა: არა, არ ვბრაზობ.
ვერა: ენაზე კბილის დაჭერა არ ვიცი, არა?
რებეკა: ნადვილად, ნამდვილად.
ვერა: კიდევ ბრაზობ?
რებეკა: არა, არ ვბრაზობ, ვერა. 
ვერა: როგორ გგონია დახმარება ჭირდებათ?
რებეკა: არა, მარტოც გაუმკლავდებიან.

ხმადაბლა ჩაიხითხითებენ

ვერა: დავწვეთ. შუქი ანთებული დატოვე, შემოსვლისას რომ არაფერს წამოედონ. 
რებეკა: კარგი.
ელენი: (კარის მეორე მხრიდან იძახის)ვერა, მარტო ვერ ვუმკლავდები. მოხვალ და უნას დაეხმარები.
ვერა: ვინ დაგასვენებს?

რებეკა: გავათბობ ლოგინს და ისე დაგახვედრებ შენს მოსვლამდე.

ვერა: რა გულმოწყალე ხარ.

რებეკა: შეიძლება.

ელენი შემოდის და ვერა გადის. ელენი ხედავს რომ რებეკა მიშტერებულია მასზე, გაიღიმებს.

ელენი:რას მიკვესებ მაგ დიდ თვალებს?

რებეკა: უნას სასმელი, სიმღერა და ცეკვა ყოველთვის ვერ გადაგვარჩენს.

ელენი: შენც კარგად იცი - იდეალურ სახლებშიც კი ხშირად ხდება ჩხუბი.

რებეკა: სახლში არ ვართ ელენ. ჩვენ აქ ვართ.

ელენი: შენ რა ჩემთან დაპირისპირებას აპირებ? (პაუზა) აპირებ?

სიბნელე.
სცენა მერვე
ელენი  მარტო ზისგანთიადის შუქში. უნა  ლოგინშიტრიალდება.

უნა: ვერ იძინებ ელენ?

ელენი: არ დავღლილვარ.

უნა: რა გჭირს? (სიჩუმე) მგონი უაზროდ ვბოდიალობ.
ელენი: კარგად იქნები.

უნა: ასე გგონია? (სიჩუმე) არ აპირებ დაწოლას?
ელენი: ნუ წუხარ რა ჩემზე.

უნა: გშია?

ელენი: არა.

უნა: ეს ორი დღეა თითქმის არაფერი ჩაგიდია პირში.

ელენი: კარგად ვარ.

უნა: რატომ არ ჭამ?

ელენი: არ მშია, უნა. დაიძინერა. როზმარი როგორაა?

უნა: არის რა. ვერა კარგად მოექცა.

ელენი: აჰამ.

უნა: როზმარი, არ არის ცუდი გოგო.

ელენი: მგონი მართლა რაღაცას უაზროდ ბოდიალობ.

უნა: იცი, ძალიან სასაცილო სიზმარი ვნახე, ელენ. შენც იყავი. არ მახსოვს იცინოდი თუ ტიროდი. კრემისფერი ბლუზა გეცვა. არ გახსოვს?

ელენი: როგორ მემახსოვრება?
უნა: მასში დაქორწინდი. (სიჩუმე) რა დაემართა?

ელენი: დავწვი. ყველა ნაგლეჯი დავწვი. გგონია დაწყევლილი ვარ უნა?

უნა: არა, ელენ. რა თქმა უნდა არა. დაიძინე რა შუაღამეა.

ელენი: თითქმის გათენდა. (ტელეფონი რეკავს. ელენი დგება) ნეტავ ცუდი არაფერი იყოს. (ვერა სასწრაფოდ წამოხტება ფეხზე)

ვერა: რებეკა

ელენი პასუხობს. სიჩუმე

ელენი: ხმა არ ისმის.

ვერა: რა?

ელენი: არავინაა.

ვერა: მომეცი. ალო, ვინ არის? გამარჯობა, რომელი ხარ? ტელეფონმა ხომ დარეკა? ნამდვილად დარეკა. ალო, ალო, რომელი ხარ?

ელენი: არავინ იყო.

ვერა: თუ ტელეფონმა დარეკა, ე.ი. მეორე მხარეს ვიღაც იყო.

ელენი: გათიშეს.

ვერა: რატომ?

ელენი: არ ვიცი. 

ვერა:რატომ გათისავდნენ? ვინ იყო რებეკა?
რებეკა: ვგონებ ვიღაც, ვინც ჩვენთან დაკავშირებას ცდილობს.

ვერა:ვინ?
რებეკა: დარეკავენ ისევ. დადე ყურმილი. 

ვერა დებს ყურმილს. სიჩუმე. 

ვერა:რაღაცაშია საქმე.
რებეკა: ასეთი დარწმუნებული რატომ ხარ?
ვერა: ნამდვილად რაღაცაშია საქმე. 

რებეკა: ადექი და ნახე. წაოგყვები.
ელენი: არ შეუძლია. არავის აქვს გასვლის უფლება სანამ არ გათენდება.

რებეკა: რა?
ელენი: არავინ გაინძრეს -
ვერა: ეს ჯართი მომაშორეთ გზიდან.

ელენი: არ ვხუმრობ ვერა.
ვერა: რას გულისხმობ?
ელენი: სანამ ბონერი -
ვერა: ბონერის დედაც ვატირე.
ელენი: არავინ გავა.
ტელფონი რეკავს. ვერა ეცემა ტელეფონს. 

ვერა: თუ რამე ცუდია პირდაპირ გვითხარით. (სიჩუმე) გისმენთ, ვერა ვარ, რომელი ხართ?

რებეკა: მგონი ვიცი ვინხ არის.
უნა: რატომ შეაერთეს ტელეფონი.
რებეკა: ის არის. როჰანია.
ვერა: არა, ის ამას არ გაგვიკეთებს. ის მე ამას არ გამიკეთებს.
რებეკა: ძალიან კარგადაც შეუძლია. 

ვერა: თუ რამე მოხდება -
რებეკა: არაფერიც არ მოხდება.
ვერა: რა იცი?
რებეკა: პანიკას ქმნი არაფრის გამო.
ელენი: დატოვე რა მარტო.
რებეკა: მე უბრალოდ ვიცი -
ელენი: ხომ გითხარი დაანებე რა თავი. ყველანი დაღლილები ვარღ. თუ ტელეფონი კიდევ დარეკავს, ნუ უპასუხებ. ან მე ავდგები და ვუპასუხებ.
რებეკა: და რას ეტყვი ელენ?
ელენი: და რა გინდათ რომ ვუთხრა ?
რებეკა: მოკეტე რა და დაანებე თავი.
ელენი: ასე ნუ მელაპარაკები, რებეკა.

რებეკა: ვერას თუ უნდა რომ წავიდეს -
ელენი: წავიდეს. (სიჩუმე) ყველას შეგვიძლია წავიდეთ. ვერაფერი შეგვაჩერებს. გავიდეთ იმ კარში.
ტელეფონი რეკავს, ელენი მიდის საპასუხოდ. რებეკა აჩერებს.

რებეკა: შეეშვი. რეკოს. ხარჯოს თავისი დრო.

ვერა: დარწმუნებული ხარ რომ ისაა?

ელენი ეცემა ტელეფონს. 

ელენი: ღვთის გულისათვის. ვინ ხარ? რა ჯანდაბა გინდა? შუაღამეა. ვერ ვიძინებთ. დაგვაცდი ძილს.

ელენი მოისვრის ყურმილს. სიჩუმე. 

ვერა: ჯობია გავიდე.

რებეკა: რატომ?

ვერა: არასდროს იცი.

რებეკა: იცი.

ვერა: რებეკა, ხომ იცი ორი ბავშვი მყავს -
რებეკა: და კაცი.
ვერა: ეგ რაღა შუაშია.
რებეკა: მაგის გამო გარბიხარ.
ვერა: რას გულისხმობ?

რებეკა: წადი შენს კაცთან, ვერა. ყველაზე დიდი ბავშვი ეგაა. მაგას გინდა მოუარო და მაგიტომ გარბიხარ სახლისაკენ.
ვერა: ოდესმე უსმენ საკუთარ თავს?

რებეკა: და შენ?
ვერა: რა გვემართება? ვგიჟდებით? უნდა წავიდეთ. უნდა წამიდეთ.

რებეკა: არა.

ელენი: რებეკა, ვერას ორი ავადმყოფი შვილი ჰყავს - 

რებეკა: ახლა შენ ნუ გამოესარჩლები რა ვერას. 

ელენი: არავისაც არ ვესარჩლები.

რებეკა: ხან ყველანი მივდივართ, მეორე წამს აღარ მივდივართ. მე არსად არ მივდივარ ელენ. მე არ მივდივარ.

ელენი: და მარტო გაუმკლავდები ყველაფერს?

რებეკა: მარტო რატომ? ყველანი რჩებიან.

ელენი: თუ ყველანი რჩებიან - 

რებეკა: შენს გარეშე მოგვიწევს ხომ? იქნებ ჩვენ უკვე შენს გარეშე ვართ?

ელენი: ზუსტად ვიცი სადაც ვარ საჭირო.

რებეკა: მე შენ აღარ მჭირდები ელენ.

ელენი: ვის მხარეზე გგონია რომ ვარ?

რებეკა: არ ვიცი და არც მაინტერესებს. უკვე აღარ ვიცი ვინ ვის მხარეზეა და საერთოდ რა ხდება. 

ელენი: მაშინ არაფერი არ გცოდნია.

რებეკა: მე შენ გიცნობ. რატომ გინდა წასვლა?

ელენი: კარგი ხმას აღარ ამოვიღებ. არავის ვეტყვი დარჩი ან წადი-თქო. თუ დარჩენა უნდათ მეც დავრჩები. ყველას გინდათ დარჩენა?

როზმარი: გგონია დავმარცხდებით ელენ?

უნა: მე არ ვიცი რას ქვია დამარცხება. არც ის ვიცი მოგება რა არის. მე ისიც არ ვიცი როგორია ბრძოლა გამარჯვებისათვის. უბრალოდ მაინტერესებს როგორია როცა საკუთარ აზრს ბოლომდე იცავ. მე ვრჩები.

რებეკა: ვერა?

ვერა:ელენს ჰკითხე.
რებეკა: მე შენ გეკითხები, ვერა.

ვერა: ვრჩები. ძალიან დაღლილი ვარ. ძალიან დაღლილი ვარ რებეკა.

ელენ: მისმინე ერთი. აზრზე ხარ შემდეგს რას აპირებ?

რებეკა: არ ვიცი.

ვერა: მისმინე, ბეკი, რაღაც ხომ მაინც უნდა გქონდეს მოფიქრებული?

რებეკა: გითხარი აზრზე არ ვარ-თქო.
როზმარი: მაინც რის გაკეთებას აპირებ?

რებეკა: ხომ გითხარი უკვე, აზრზე არ ვარ.

ელენი: ერთი წუთი მოიცადე. ხომ არ გგონია, რომ უკან შეძვრები შენს ნაჭუჭში. ხუთი წუთის წინ აქ ლოზუნგებით და ბრძოლისაკენ მოწოდებით გამოდიოდი და ახლა გინდა რომ გაიყურსო?
უნა: ელენი მართალია რებეკა. შენი ვალია გვითხრა რა ვქნათ?

რებეკა: მე არავისი ვალი არ მაქვს.

ელენი: შენ ახსნის მოცემა გმართებს.

რებეკა: რატომ გვგონია რომ ყველას ყველას ვალი აქვს? რატომ გვგონია რომ ყველას ყველას ვალი აქვს? იმიტომ რომ გვეშინია ჩვენს ორ საკუთარ ფეხზე მყარად დავდგეთ? შენ გინდა რომ გვეშინოდეს, ელენ. გგონია, რომ თუ შენი ხელი დაგვაკლდება ეგრევე წავიქცევით და დავეცემით. აი ამიტომ გვექცევი ასე, როცა გინდა ფეხზე წამოგვაყენებ და ჩვენ მადლიერები უნდა ვიყოთ. რათ გინდა ჩვენი მადლობა?

ელენი: მე თქვენთვის მადლობა არასდროს მითხოვია.

რებეკა: აბა რა გინდა?

ელენი: თავში რამე სახის ტვინი თუ გაქვთ გამოიყენეთ და წადით -

რებეკა: სად? პირდაპირ ბონერის ხელში აღმოვჩნდეთ? რომ თქვენ თქვენი პირადული გარჩევები გააგრძელოთ? ვერ ხვდები ელენ, რომ ამ ჯერად ყველაფერი სხვანაირადაა?
ელენი: ერთად უნდა დავდგეთ. 

რებეკა: ერთად ვართ, ელენ, ეშმაკმა დალახვროს, ერთად ვართ. 

ელენი: და რამდენი ხანი გაქაჩევთ შენი აზრით?

რებეკა: სადამდეც საჭიროა.

ელენი: დამასრულებინე.

რებეკა: რატომ არ მიდიხარ ელენ? ადექი და გადი მაგ კარიდან. რა გაჩერებს? გეშინია, ელენ. გინდა რომ ჩვენც გვეშინოდეს. რატომ ? რაც მოვედი მას მერე გაკვირდები. ყოველთვის გინდოდა წასვლა. რატომ არ მიდიხარ? იცი რატომ? თუ ფაბრიკა შენს გამო დაიხურება მთელი ქალაქი შენსკენ გამოიშვერს ხელს.  მე ის გავაკეთე, რისი გაკეთებაც შენ ვერ შეძელი. 

უნა: დროა გონს მოეგო ელენ. უნდა იბრძოლო. ყველას გვჭირდები, მაგრამ შენ თავთან ბრძოლას უნდა შეეშვა. ბოდიში მაგრამ საერთოდ არ ვნანობ ეს რომ გითხარი. 

ელენი: ნუ წუხართ და ნუ მებოდიშებით. ბოდიშები არაფერში მჭირდება. იცხოვრებთ და ისწავლით. თქვენი დედაც ვატრე. მე კვლავ შემიძლია ცხოვრება გავაგრძელო და სწავლაც. შეიძლება აღარ მაინტერესებს. იცით რატომ მინდოდა გასვლა? რომ ჩამესუნთქა ცოტა სუფთა ჰაერი. აქაურობის სუნი მომეშორებინა. მაგრამ როგორ გავთავისუფლდები იმისაგან რაც უკვე ჩემი ნაწილია? არავინ ვარ და არაფერი მაბადია. მე მაშინ დავმარცხდი როცა ამ ღვთისაგან მიტოვებულ ფაბრიკაში შემოვდგი ფეხი. ნეტავი ვინ ვიქნებოდი აქ რომ არ მოვსულიყავი? გაფლანგული ცხოვრება. გულსატკენია, არა? კიდევ ერთი წამებული დედანაქაჩი ირლანდიისათვის. მე წამოვიწყე ეს ყველაფერი, მართალი ხარ. ჯობია მოიფიქრო რის გაკეთებას აპირებ სხვა შემთხვევაში შენ მხარეს არ ვიქნები. დიდი ხანია მიცნობ, ჩიტო, და იმასაც უნდა მიმხვდარიყავი აქამდე რომ კერკეტი კაკალი ვარ და ასე იოლად არ ვტყდები. 
ელენი გადის და ტუალეტის კარს იჯახუნებს. მოკლე პაუზა. უნა უყურებს ვერას, შეხედავს რებეკას, შემდეგ ისევ ვერას და ელენთან გადის. 

რებეკა: წადი, დაწექი ცოტა ხნით ვერა. (პაუზა) არ გაგამტყუნებ თუ წახვალ.

ვერა: წავიდე? სად უნდა წავიდე? სულელი ქალი ვარ. ახლა რამე სისულელეს ჩავიდენ და მერე ვინანებ. ხოდა არსად არ მივდივარ, ბეკი (პაუზა) ყოველ შემთხვევაში დღეს არა. 

რებეკა: დაიძინე.
ვერა: ბონერის შესახებ რის გაკეთებას აპირებ?

რებეკა: ვერა, ახლახანს ელენს დავუპირისპირდი. მაცადე ამოვისუნთქო.
ვერა: ნაბიჭვარია.

რებეკა: მასზე წუხარ?

ვერა: არა.

რებეკა: რატომ არა?
ვერა: იმიტომ.
ორივენი იცინიან.
რებეკა: დაიძინე.

ვერა: მძინავს. მძინავს.

როზამარი: აზრზე არ ხარ  რებეკა რა მოხდება?

რებეკა: ჯერ ეცდებიან დაგვამშიონ, მაგრამ არ გამოუვათ.

როზმარი: როგორ?

რებეკა: შენ შეგჭამთ.
როზმარი: რის გაკეთებას ვაპირებთ რებეკა?

რებეკა: რის გაკეთებას აპირებ როზმარი?

როზმარი: რასაც ყველა.

რებეკა: სისულელეა. არავისი თქმა არ გჭირდება თუ რა ქნა. ადექი, მოიპარე ცხენი და გაქუსლე რაც შეგიძლია ისე შორს, ისე რომ უკან არ მოიხედო.

როზმარი: მითხარი რატომ არ აკეთებ ამას?

რებეკა: მითხარი რატომ არ ვქენი ეს?

როზმარი: აზრზე არ ვარ. სხვების აზრების კითხვა არ შემიძლია. 
რებეკა: ერთხელ რაღაც წავიკითხე. არ ვიცი რას ნიშნავს, მაგრამ ზეპირად ვისწავლე და მას შემდეგ ჩემს გონებაში დარჩა. „მე ერთხელ ვნახე ქალი, რომელსაც ეძინა. სიზმარში მან ნახა ცხოვრება, რომელიც მის წინ იდგა და ორივე ხელში საჩუქარი ეჭირა - ერთში სიყვარული და მეორეში - თავისუფლება. და მან უთხრა ქალს, აირჩიე. ქალი დიდხანს იდგა და ბოლოს თქვა, თავისუფლება.’’ და მე დავინახე, როგორ იცინოდა ის სიზმარში. დიახ, ის იცინოდა სიზმარში. (დახუჭავს თვალებს.)
როზმარი:მოიცა რარებეკა, გამოფხიზლდი.
რებეკა ახელს თვალებს.
რებეკა: გამოვფხიზლდი. უკვე, გამოვფხიზლდი. 
სიბნელე
